Монгол Улсын Их Хурлын 2004 оны намрын ээлжит чуулганы нээлтийн ажиллагаа 10 дугаар сарын 1-ний өдөр  /Баасан гариг/-ийн 10 цаг 10 минутанд  Чуулганы нэгдсэн хуралдааны танхимд  эхлэв.
Нээлтийн ажиллагаанд ирвэл зохих 74 гишүүнээс 60 гишүүн ирж 81.0 хувийн ирцтэй байгааг УИХ-ын дарга Н.Энхбаяр мэдээлэв.


Чөлөөтэй: Р.Буд, Ц.Нямдорж, Д.Туяа, Б.Эрдэнэбат


Өвчтэй: Н.Баяртсайхан, Д.Ганхуяг


Тасалсан:
Г.Адъяа, Ц.Батаа, Л.Гантөмөр, Ц.Жаргал, Ц.Цэнгэл, Б.Цэрэнбалжир, Р.Эрдэнэбүрэн


УИХ-ын дарга Н.Энхбаяр товч үг хэлж, УИХ-ын 2004 оны намрын ээлжит чуулганы ажиллагаа нээснийг мэдэгдэхэд танхимд төрийн дуулал эгшиглэж, нээлтийн ажиллагаанд оролцогчид суудлаасаа босч хүндэтгэл үзүүллээ.


Намрын чуулганы нээлтийн ажиллагаанд Монгол Улсын Ерөнхийлөгч Нацагийн Багабанди, Монгол Улсын Ерөнхий сайд Цахиагийн Элбэгдорж болон танхимын зүүн урд хэсэгт Боловсрол, соёл, шинжлэх ухааны сайд П.Цагаан, Байгаль орчны сайд У.Барсболд, Сангийн сайд Н.Алтанхуяг, Эрүүл мэндийн яамны дэд сайд Д.Удвал, Yнэт цаасны хорооны дарга С.Гүндэнбал, Статистикийн төв газрын дарга П.Бямбацэрэн, Монголбанкны тэргүүн дэд ерөнхийлөгч А.Батсүх, Төрийн захиргааны албаны зөвлөлийн дарга Ж.Норовсамбуу, Улсын дээд шүүхийн ерөнхий шүүгч Ч.Ганбат, Монгол Улсын Ерөнхий прокурор Н.Алтанхуяг, Ерөнхийлөгчийн Тамгын газрын дарга Б.Батхишиг,  Ерөнхийлөгчийн зөвлөх Г.Баясгалан, Ерөнхийлөгчийн зөвлөх Я.Долгоржав, УИХ-ын даргын зөвлөх Г.Чулуунбаатар, Монгол Улсын Ерөнхий сайдын зөвлөх Н.Дэлгэрмаа, Засгийн газрын Хэрэг эрхлэх газрын тэргүүн дэд дарга Л.Хангай, танхимын баруун урд хэсэгт хэвлэл, мэдээллийн албаны сурвалжлагч, зураглаачид, танхимын дээд лоожинд гадаад улсаас Монгол улсад суугаа элчин сайд, дипломат төлөөлөгчийн газрын тэргүүнүүд урилгаар оролцов.

Танхимын голын ширээнд УИХ-ын Тамгын газрын ерөнхий нарийн бичгийн дарга Н.Лувсанжав, Тамгын газрын ахлах зөвлөх Н.Цогтсайхан нар байлцав.


Нэг. Монгол Улсын Их Хурлын 2004 оны намрын ээлжит чуулганы ажиллагааг УИХ-ын дарга Н.Энхбаяр нээж үг хэллээ.

Хоёр. Монгол Улсын Ерөнхийлөгч Н.Багабанди үг хэллээ.

Гурав. Монгол Улсын Ерөнхий сайд Ц.Элбэгдорж үг хэлэв.
Дөрөв. УИХ дахь МАХН-ын бүлгийг төлөөлж, бүлгийн ахлагч, УИХ-ын гишүүн Д.Идэвхтэн үг хэлэв.

Тав. УИХ дахь “Эх орон-ардчилал” эвслийн бүлгийг төлөөлж, эвслийн дарга УИХ-ын гишүүн М.Энхсайхан үг хэлэв.

Намрын чуулганы нээлтийн хуралдаан 11 цаг 40 минутанд өндөрлөв.

ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2004 ОНЫ НАМРЫН ЭЭЛЖИТ ЧУУЛГАНЫ 

10 ДУГААР САРЫН 1-НИЙ ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 10 минутанд эхлэв.

Н.Энхбаяр: - Эрхэм гишүүдийнхээ амар амгаланг айлтгая, ирц 60.8 хувьтай байна.

Эрхэм хүндэт Ерөнхийлөгч өө, Эрхэм хүндэт Ерөнхий сайд аа,  УИХ-ын эрхэм гишүүд ээ, Хүндэт  зочид, ноёд, хатагтай нар аа,

Намрын дунд сарын 18-ны энэхүү билэгт сайн өдөр 2004 оны сонгуулийн үр дүнд бүрдсэн шинэ УИХ-ын намрын ээлжит   чуулган ажлаа эхэлж байна. 
Энэ удаагийн намрын чуулган УИХ-ын нэгэн бүрэн эрхийн хугацаанд Монгол Улсын төрөөс улс төр, эдийн засаг, нийгэм, эрх зүйн зохицуулалтын хүрээнд хэрэгжүүлэх  бодлого, үйл ажиллагааны  чиглэлийг тодорхойлох болно.  Мөн энэ парламент  төрийн бодлого, үйл ажиллагаанд зөвшилцлийн механизмыг үр нөлөөтэй хэрэгжүүлэх  арга ухаанд идэвхтэй суралцах, энэ явцдаа улс төрийн амьдралд шинэ шинэ жишиг тогтоох нэн хариуцлагатай үүргийг өөртөө хүлээж байгаагаараа онцлог юм. 

УИХ-ын анхдугаар чуулганы ажиллагаа 2 сар гаруй хугацаанд үргэлжилж  хуулинд заасан асуудлуудыг хэлэлцэн шийдвэрлэсэн. Энэ  үеэр МАХН,  Эх орон-ардчилал  эвслийн бүлгүүд    бий болсон нөхцөл байдалд дүгнэлт хийж, зөвшилцөн ажиллах талаар   ихээхэн хүчин чармайлт гаргаж, бас багагүй туршлага хуримтлуулсныг энд зориуд сайшаан дурьдах хэрэгтэй юм. 
 Монголын ардчилал  өвөрмөц нэгэн  сорилтод орж буйг улс төр судлаачид тэмдэглэж байгаа.  Энэ бол ямар нэгэн нам, улс төрийн хүчний хүсэл сонирхлын илэрхийлэл биш, бий болсон бодит байдлын талаархи шинжлэх ухааны дүгнэлт юм.  Улс төрийн амьдралд ховор тохиолдох ийм өвөрмөц нөхцөлд бидний цаашдын үйл ажиллагаа үргэлжлэх болно. 
Цаашдынхаа үйл ажиллагаанд Та  бидний  чандлан  барих гол зарчим бол   улс орон,  ард түмний эрх ашиг, үндэсний эв нэгдлийг дээдлэх явдал мөн. Улс төрөөр талцан мэтгэлцэж цаг сүйтгэж байхын  оронд парламентынхаа   танхимд эелэлдэн суугаад зөвшилцөн ярилцаж, бодитой үйл хэрэг бүтээж ажиллахыг буй болсон нөхцөл байдал та биднээс шаардаж байгаа. 

Улс төрийн хүчнүүд парламентэд зөвшилцөж ажиллахын тулд  харилцан итгэлцэх, хэлэлцэж тохирсон зарчимаа тууштай баримталж байх нь чухал билээ.  Өнөөдөр ямар нэг хувийн сонирхол, албан тушаал, эрх мэдэл биш, гагцхүү улс орон, ард түмний эрх ашиг болон ажилгүйдлийг багасгах, ядуурлыг бууруулах, улс орноо эрчимтэй хөгжүүлэх зэрэг нийгмийн тулгамдсан асуудлуудыг шийдэх нэгдмэл зорилго  биднийг нэгтгэж байна.  Үүнээс  илүүд үзэж, дээгүүр тавих ашиг сонирхол бидэнд байх ёсгүй. 
Үзэл бодол, байр сууриа хамгаалан мэтгэлцэхийн  зэрэгцээ  зөвшилцөгч талынхаа  санал, санаачлагад хүндэтгэлтэй, ухаалаг  хандаж харилцан буулт хийж, хүлээн авч баймааж л  хамтын хариуцлагаа ойлгосон, илүү оновчтой  шийдэлд хүрч болох нь  зөвшилцлийн туршлагаас харагдаж байна. 
Эрх баригч болон сөрөг хүчингүй, улс төрийн хүчнүүдийн ойролцоо төлөөлөл бүхий  парламент   хамтарсан Засгийн газартай харьцаж ажиллахтай холбогдсон  нарийн төвөгтэй  асуудал  цаашдаа ч  гарах болно. Тийм асуудлыг шийдвэрлэхдээ парламентад суудалтай нам, эвслийн бүлгүүд  тохиролцож гарын үсэг зурсан  зөвшилцлийн баримт бичгүүдийн суурь зарчмуудыг баримтлан ажиллах нь Та бидний хэнд нь ч ялгаагүй нийтлэг хамаарах  ёс суртахууны шаардлага юм. 
“Төрийн хэргийг ганцаар бүү шийд, харийн аянд ганцаар бүү морд” хэмээсэн эртний дорно дахины мэргэн сургаал, эвлэсэн үедээ хүчтэй  байсан төр, түмнийхээ түүхэн сургамжийг марталгүй  санаж   тулгамдсан  асуудлыг  хамтаараа шийдэж, хамтын хариуцлага хүлээж ажиллацгаая.
Эрхэм гишүүд ээ, УИХ энэ удаагийн чуулганаар Засгийн газрын үйл ажиллагааны хөтөлбөр, Монгол Улсын 2005 оны  нэгдсэн төсвийн төсөл,  2006-2008 оны төсвийн төсөөлөл, Монгол Улсын эдийн засаг, нийгмийг 2005 онд хөгжүүлэх үндсэн чиглэл, төрөөс мөнгөний талаар баримтлах бодлогын үндсийг  хэлэлцэх болно. Энэ бол хамтарсан Засгийн газрын үйл ажиллагааны эдийн засаг, санхүү, эрх зүйн орчинг бүрдүүлж буй хэрэг билээ. 

Монгол Улсаа илүү хурдацтай хөгжүүлэхэд чиглэсэн эдийн засгийн  бодлого боловсруулан хэрэгжүүлэх  харьцангуй тааламжтай нөхцөлд    шинэ Засгийн газрын үйл ажиллагаа эхэлж байна. 
Өмнөх жилүүдэд  эхлүүлж бодитой үр дүнд хүрсэн бүсчилсэн хөгжил, эрчим хүч, мэдээлэл холбооны хөтөлбөрүүд, хоршоолол,  жижиг дунд бизнесийг дэмжсэн бодлого, төсөв санхүүгийн болон татварын шинэчлэл, газар хувьчлал зэрэг томоохон арга хэмжээний үр дүнгээр эдийн засгийн уналт зогсож, жилийн цэвэр өсөлт 6 хувиас доошгүй болсноор  цаашдын тогтвортой өсөлтийн үндэс тавигдсан.  Макро эдийн засаг, нийгмийн  гол үзүүлэлтүүдийн тэнцвэрт харьцаа сайжирч төсөв, санхүүгийн болон  эдийн засгийн  чадавхи нэмэгдэх боломж бүрдээд байна. 
Ийм үед ажиллах хамтарсан Засгийн газрын үйл ажиллагааны хөтөлбөрийн эдийн засгийн стратегийн гол зорилт нь: 

- улс орны эдийн засагт бий болсон сэргэлт, өсөлтийн нааштай хандлагыг бататган хөгжүүлэх, 

- бодит бүтээн байгуулалтыг үргэлжлүүлэн түүний үр өгөөжийг нийгэм, олон түмэнд бодитой хүргэх, 

- суурь болон мэдээллийн дэд бүтэц, худалдаа, үйлчилгээний сүлжээг эрчимтэй хөгжүүлэх, 

- үндэснийхээ үйлдвэрлэл, жижиг, дунд бизнесийг дэмжиж олон улсын зах зээлд гарах боломжтой шинэ брэндүүдийг бий болгох, 

- үйлдвэрлэл, үйлчилгээнд орчин үеийн мэдээллийн болон технологийн ололтуудыг нэвтрүүлэх, 

- гадаадын хөрөнгө оруулалтыг татах, дотоодын хөрөнгө оруулалтыг урамшуулах   хөтөлбөр, төслүүдийг боловсрууулан хэрэгжүүлэх,  

- энэ бүхний үндсэн дээр улс орныхоо эдийн засгийн өрсөлдөх чадвар,  хөгжлийн чадавхийг сайжруулахад  чиглэх ёстой юм.
Энэ үүднээс татварын багц шинэчлэлийг хийх,  хөрөнгө оруулалтын  орчинг сайжруулах,  мэдээлэл харилцааны технологийн хөгжлийг эрчимжүүлэх, төрийн албаны шинэчлэлийг үргэлжлүүлэх, бизнесийг дэмжих  чиглэлээр эрх зүйн шинэтгэлийг гүнзгийрүүлэх зэрэг   зорилтыг шийдвэрлэхэд УИХ онцгой анхаарч ажиллах болно.

Хамтарсан Засгийн газар хөтөлбөрөө боловсруулахдаа нийгмийн салбарын халамж үйлчилгээний өнөөгийн хүрсэн төвшнөөс ухрахгүй байх, нэгэнт бий болсон чадавхийг зохистой ашиглах зарчимыг баримтлан  энэ салбарын хувьчлал, өөрчлөн байгуулалтын үндсэн чиглэлийг удирдлага болгож  нийгмийн хамгааллын зорилтуудыг оновчтой шийдэх  үзэл баримтлалыг иш үндэс болгох ёстой.

Нийгмийн хамгааллын чиглэлээр нам, эвслийн  сонгуулийн мөрийн хөтөлбөрт орсон зорилтууд Засгийн газрын үйл ажиллагааны мөрийн хөтөлбөрт хэрхэн тусгагдаж, яаж хэрэгжих нь  зөвхөн улс төрчдийн анхаарлын төвд байгаа төдийгүй  олон нийтийн анхаарал тавин  хүлээж буй  онцгой чухал асуудал юм. Засгийн газар энэ асуудалд хандахдаа улс орон, ард түмнийхээ  нийтлэг эрх ашгийг дээдэлж,   эдийн засгийн бодит боломж,  олон улсын байгууллагын санал, зөвлөмжийг   сайтар харгалзан  туйлын хариуцлагатай хандана гэдэгт найдаж байна. Нийгмийн хамгааллын асуудлын талаар ярьж байгаа сайхан завшааныг ашиглан олон улсын ахмадын өдрийг тохиолдуулан Монгол Улсын тусгаар тогтнол, хөгжил дэвшлийн төлөө амь нас, бие сэтгэлээ зориулан тэмцэж, зүтгэж ирсэн нийт ахмаддууддаа УИХ-ын нэрийн өмнөөс болон хувиасаа чин сэтгэлийн халуун баяр хүргэж, хамгийн сайн сайхныг хүсэн ерөөж байна. 
УИХ  хамтарсан Засгийн газрын үйл ажиллагааны  эрх зүйн үндсийг  шуурхай бүрдүүлж,  идэвхтэй дэмжихийн зэрэгцээ хуулийн хүрээнд хяналт тавих, шахаж шаардах, хариуцлага тооцох  талаар хуулиар олгогдсон бүрэн эрхийнхээ дагуу ажиллах болно. 
Монгол Улсынхаа иргэн, айл өрх бүрийн  ашиг орлогыг нэмэгдүүлэх, ажил хөдөлмөрөөрөө амьдрал, ахуйгаа  өөд татах боломжийг өргөтгөх  замаар ажилгүйдлийг багасгах, ядуурлыг бууруулах гол зорилгод чиглэсэн нийгмийн бодлого  өнөөгийн нөхцөлд ихээхэн  чухалчлагдах боллоо. Товчхон хэлбэл хүн бүрт нийгэм, эдийн засгийн идэвхтэй үйл ажиллагаанд оролцох өргөн бололцоо олгох улс төр, нийгэм, эдийн засгийн таатай нөхцлийг цогцоор нь бүрдүүлэх хэрэгтэй байна. 
Улс төрийн тогтолцоог  шинэ шаардлагад нийцүүлэн боловсронгуй болгох цогц асуудлыг өнөөгийн парламент  нухацтай авч үзэж шийлдвэрлэх  явдал эрх зүйн шинэтгэлийн тулгамдсан чухал зорилт боллоо. УИХ-ын болон аймаг, нийслэл, сум,  дүүргийн  Иргэдийн Төлөөлөгчдийн Хурлын сонгуулийн тогтолцоо, хууль тогтоомжийг боловсронгуй болгох,  улс төрийн намуудын зохистой төлөвшлийг хангах эрх зүйн орчин бүрдүүлэх, төрийн албыг улам бүр мэргэшүүлэн чадваржуулах зэрэг асуудлыг бодлогын төвшинд шийдэж эрх зүйн тодорхой зохицуулалтаар хангах шаардлага гарч байна.
Төрийн  дээд шатны институцүүдийн эрх мэдлийн  хуваарилалтыг  боловсронгуй болгох,  харилцан хяналттай, уялдан зохицсон   нэгдмэл бодлого, үйл ажиллагааг үр нөлөөтэй болгохтой холбогдсон   эрх зүйн  зарим асуудал  ч УИХ-ын анхааралд байх учиртай.  Шүүгчид зөвхөн хуулинд захирагдаж,  эрх зүйн өндөр соёлтой ажиллах нөхцөл, баталгааг бүрдүүлэх чиглэлээр шүүх засаглалыг боловсронгуй болгох  зорилт тулгамдсан асуудал хэвээр байсаар байна. 
Бүсчилсэн хөгжлийн үзэл баримтлалыг хэрэгжүүлэх, эдийн засаг, худалдааны чөлөөт бүсүүдийг байгуулан ажиллуулах явцад орон нутгийн эдийн засгийн бие даах чадварыг бэхжүүлэх, төсвийн зарцуулалтын үр ашгийг нэмэгдүүлэхэд чиглэсэн засаг захиргаа, нутаг дэвсгэрийн нэгжийн оновчтой бүтэц бүрдүүлэх зорилт дэвшигдэн тавигдаж байгаа. Энэ асуудлыг ул суурьтай судлан боловсруулж, цаг үеийг нь олсон бодлогын болоод эрх зүйн томоохон шийдэл олох хэрэгтэй. 

Улс орны эдийн засаг, нийгмийн  ирээдүйн хөгжил,  хүн зоны маань ажил амьдрал, ухамсар сэтгэхүйд хүчтэй нөлөө үзүүлэх ийм чухал асуудлаар бодлогын шийдвэр гаргах нь үнэхээр том хариуцлага юм. Тийм болохоор энэ асуудлыг шийдэхдээ зуун зууныг элээсэн түүхэн их уламжлал, нийгэм-эдийн засгийн болон дэд бүтцийн хөгжлийн төвүүд, зах зээл, үйлчилгээний татах цэгүүдийн байршил, шинжлэх ухааны судалгаа тооцоо, ард түмний санал  зэргийг харгалзан ирээдүйн хөгжлийн  хандлагад хөтлөгдөх зарчмыг баримтлах ёстой билээ. 
Монгол Улсад байнгын  үйл ажиллагаатай парламент  байгуулагдснаас  хойш эдүгээ хүртэл нийт  1109 хууль баталсны 328 нь бие даасан хууль, 854 нь хуульд нэмэлт өөрчлөлт оруулах тухай, 69 нь хууль хүчингүй болсонд тооцсон тухай, 230 нь олон улсын гэрээ соёрхон батлах тухай хуулиуд байна.   Мөн бодлогын шинжтэй төлөвлөгөө, хөтөлбөр, бодлого, үндсэн чиглэл зэрэг 49 баримт бичгийг УИХ-ын тогтоолоор баталсан байна.
Энэ  тоо баримтыг би зүгээр нэг мэдээлэх гэж дурьдаагүй юм. Тоо бүрийн цаана асар их хөдөлмөр, маш том агуулга бий.   Ямар боловч бид өнөөдөр  иргэн хүний эрх, эрх чөлөөг хамгаалахаас эхлээд  улс орны эдийн засаг, нийгмийн амьдралын амин чухал үйл ажиллагааг зохицуулж байдаг эрх зүйн  цоо шинэ  тогтолцооны үндэс суурийг баттай тавьж чадлаа. Одоо Та бидний өмнө эрх зүйн шинэтгэлийг гүнзгийрүүлэх дараагийн шинэ шатны зорилт тулгарч байна.  
Үүнийг хэрэгжүүлэхэд чиглэсэн УИХ-ын  үйл ажиллагаа нь нэгдүгээрт, хуулиуд, тэдгээрийн заалт нэг бүрийн агуулга, уялдаа холбоо, харилцан хамаарлыг сайжруулах, давхардал, зөрчлийг арилгах  чиглэлээр цэгцэлж системчлэх, хоёрдугаарт, өмнө батлагдсан хуулиудын өнөөгийн шаардлага хангахгүй байгаа зарим заалтуудыг өөрчлөн шинэчлэх, гуравдугаарт,  шинэчлэлтийн явцад амьдралаар дэвшигдэн гарч буй шинэ үзэгдэл, харилцааг эрх зүйн шуурхай зохицуулалтаар хангах, дөрөвдүгээрт,  хөгжилтэй орнуудад хэвийн үзэгдэл болсон боловч манай орны хувьд үр хөврөл нь дөнгөж соёолж эхэлсэн ирээдүйтэй шинэ зүйл, үзэгдлийг эрх зүйн хөшүүргээр дэмжин хөгжүүлэх гэсэн үндсэн чиглэлтэй байх болно. Эдгээр тулгамдсан чухал зорилтуудыг амжилттай хэрэгжүүлэхэд  УИХ-ын судалгаа, мэдээлэл,  мэргэжил арга зүйн болон техник хангамжийн үйлчилгээний чадавхийг мэдэгдэхүйц сайжруулах шаардлагатай гэж үзэж байна. 
УИХ-ын дэргэд шинээр байгуулагдсан Бодлогын шинжилгээний төв,  мөн байгуулагдаад удаагүй байгаа Хууль зүйн судалгаа, сургалт, мэдээллийн төвийн үйл ажиллагааг дэмжин идэвхжүүлж, үндэсний шинжлэх ухааны чадавхийг бодлого боловсруулах, хууль тогтоох үйл ажиллагаанд үр нөлөөтэй  ашигладаг сүлжээ бий болгох ажлыг  цаг алдалгүй хийх хэрэгтэй. 

Парламентын үйл ажиллагааг нээлттэй, ил тод байлгах,  батлагдаж гарсан хууль, шийдвэрийг олон нийтэд шуурхай хүргэж сурталчилахад УИХ онцгой анхаарч ажиллана. Иргэдэд үнэн бодитой мэдээллээр тэгш, шуурхай үйлчлэх боломжийг өргөтгөхөд чиглэсэн  эрх зүйн шинэ орчинг бий болгох асуудлыг  энэ удаагийн намрын чуулганаараа бид хэлэлцэн шийдвэрлэх гэж байна.  
Шинэ зууны гараан дээр дэлхий дахины хэмжээний томоохон үзэгдэл болж өрнөсөн  даяаршлын үйл явц аль ч улс орны хөгжлийн нөлөөтэй  хүчин зүйл болж байна.  Ийм нөхцөлд дэлхийн хамтын нийгэмлэгт Монгол Улсынхаа байр суурийг бэхжүүлэхэд чиглэсэн олон тулгуурт, нээлттэй гадаад бодлогыг тууштай үргэлжүүлж, даяаршил, гадаад харилцааны үр өгөөжийг улс орны хөгжлийн эерэг хүчин зүйл болгон  идэвхжүүлэхэд УИХ онцгой анхаарах ёстой.

Монгол Улсын гадаад харилцааг өргөтгөх, эдийн засаг, нийгмийн шинэчлэлийг тууштай эрчимжүүлэхэд  Олон улсын валютын сан, Дэлхийн банк, НҮБ-ийн Хөгжлийн хөтөлбөрийн газар, дэмжин туслагч орнуудын зөвлөмж, бодит туслалцаа, дэмжлэг урьдын адил чухал  ач холбогдолтой байх болно.  Эдгээр байгууллага, донор орнуудтай тогтоосон уламжлалт хамтын ажиллагаагаа бүх талаар бататган идэвхжүүлэхийн төлөө УИХ санаачлагатай ажиллана.

Манай мөнхийн хоёр  их хөрш болон стратегийн түнш орнуудтай тогтоосон найрамдал, хамтын ажиллагаа сүүлийн жилүүдэд шинэ шатанд гарч хөгжсөнд бид  гүнээ талархаж байдаг. Монгол Улсын эдийн засаг, нийгмийн өнөөгийн тулгамдсан асуудлыг шийдвэрлэх, ирээдүйд чиглэсэн зорилтуудыг амжилттай хэрэгжүүлэхэд эдгээр улс орнуудтай улам бүр нягт хамтран ажиллах ёстой гэж үзэж байна. 

УИХ-ын эрхэм гишүүд ээ, Нутгийн өөрөө удирдах ёсны байгууллага-иргэдийн төлөөлөгчдийн хурлын сонгууль арав гаруйхан  хоногийн дараа улс төрийн шинэ, өвөрмөц  нөхцөл байдалд явагдах гэж байна. Энэ сонгуульд манай улс төрийн нам, эвслүүд  аймаг, нийслэл, сум, дүүргийн Иргэдийн Төлөөлөгчдийн Хурлуудад  нэр дэвшүүлэн өрсөлдөх болно.   Өрсөлдөөн хуулийн дагуу шударга явагдах ёстой. 

Орон нутаг төсвөө өөрөө бүрдүүлэх,  бие дааж хөгжих чадавхиа нэмэгдүүлэх,  удирдлагынхаа тогтолцоо, ажлын арга барилаа шинэ нөхцөлд нийцүүлэн боловсронгуй болгох зорилт  шинээр бүрдэх бүх шатны хурлуудын өмнө дэвшигдэх болно. Ийм нөхцөлд ажиллах иргэдийн хурлын  төлөөлөгчөөр  улс төр, ажил хэргийн өндөр чадавхитай, ажил амьдралын баялаг туршлагатай, улс төр, ёс суртахууны соёлтой, нутаг орныхоо байдал төлөвийг нарийн сайн мэддэг, тухайн аймаг, сум, дүүргээ хөгжүүлэх сайн хөтөлбөр дэвшүүлсэн   шилдэг тэргүүний хүмүүс сонгогдох ёстой. Сонгууль хуулийн дагуу шударга болж ийм хүмүүсээ тодруулна гэдэгт найдаж байна.
Мичин жилийн өвөл хаяанд ирлээ.  Улс орны түүхийн янз бүрийн үед тохиож байсан мичин жилүүдийн хатуухан сорилтыг  манай  ард түмэн байнга санаж өвлийг өнтэй  давах бэлтгэлээ чамбай базааж ирсэн уламжлалтай билээ.  Энэ жил  говь, хээрийн бүсийн зарим нутагт гандуу байсан хэдий ч манай орны ихэнх нутгаар  газрын гарц сайн, малын тарга тэвээрэг муугүй байна. Газар тариалангийн өгөөж хишиг ч урьдчилсан дүнгээр чамлахааргүй гарлаа.  Малчид   хадлан бордоогоо хүрэлцээтэй бэлтгэж, хашаа хороогоо сэлбэж тордох зэргээр  өвлийн бэлтгэлээ хангаж  байна. Төр засаг, орон нутгийн засаг захиргааны байгууллагууд энэ талаар өөрсдөөсөө хамаарах бүхнийг  хийхийн төлөө  бүх боломжоо дайчлан ажиллах ёстой.  Эцсийн эцэст өвлийг  хэрхэн давах нь байгууллага, аж ахуйн нэгж, хувь хүмүүсийн өөрсдийнх нь үйл ажиллагаанаас хамаарна гэдгийг хатуу санаж  цаг мөчтэй уралдан ажиллахыг уриалж байна. 
Эрхэм хүндэт гишүүд ээ, Намрын чуулган  төлөвлөсөн зорилтоо амжилттай  хэрэгжүүлж улс орныхоо эдийн засаг, нийгмийг цаашид хөгжүүлэх,  ард түмнийхээ ахуй амьдралыг бодитой дээшлүүлэх  ардчиллыг улам бүр баталгаажуулан гүнзгийрүүлэх,  парламентат ёсыг зүй зохистой  төлөвшүүлэх, эрх зүйн шинэтгэлийг шинэ шатанд гарган эрчимжүүлэхэд бодит хувь нэмэр оруулна гэдэгт итгэл дүүрэн байгаагаа  илэрхийлье.

Монгол Улсын Их Хурлын 2004 оны намрын ээлжит чуулган  нээснийг мэдэгдэж байна.

10.25 цагт Монгол улсын сүлд дуулал эгшиглэж, Чуулганы нэгдсэн хуралдааны танхимд суугсад босч хүндэтгэл үзүүлэв.

Н.Энхбаяр: - Одоо уламжлал ёсоор Монгол Улсын Ерөнхийлөгч Нацагийн Багабанди үг хэлнэ, Ерөнхийлөгчийг индэрт урьж байна.

Н.Багабанди: - УИХ-ын дарга, гишүүд ээ, Ерөнхий сайд, Засгийн газрын гишүүд ээ, Хатагтай, ноёд оо,


УИХ-ын 2004 оны сонгуулийн дараах анхны ээлжит чуулганы нээлт олны анхаарлын төвд байгаа нь эргэлзээгүй. Ард түмэн өөрсдийн сонгож байгуулсан УИХ, Засгийн газраасаа их зүйлийг хүсэн хүлээж байна. Хайр халамж, өмөг түшиг, амгалан тайван амьдралын орчин нөхцөл, ирээдүйдээ итгэх итгэлийн баталгааг цөхөрлийн бус итгэлийн харцаар хүсэн хүлээж сууна. Ажилгүйдэл, ядуурал багасан, олон иргэдийн амьдрал ахуй дээшлээсэй, нийгмийн дэг журам бэхжиж, гэмт хэрэг, зөрчил буураасай, шударга ёс жинхэнэ ёсоор батжиж, авилга хээл хахуультай шийдвэртэй тэмцээсэй, бизнесийн орчин дээрдээсэй, сургууль, эмнэлэг, нийгмийн хамгааллын үйлчилгээ сайжраасай, цалин, тэтгэвэр, тэтгэмж нэмэгдээсэй гэж хүсэж байна. Хүний хүсэл мөрөөдөл хязгааргүй болохоор арга ч үгүй биз. Тэд хүсэх шаардах эрхтэй юм чинь тэгэхээс ч яахав. Хүлээлгэсэн итгэлийг зүтгэлээр, хүсэл хүлээлтийг бодит ажлын үр дүнгээр хариулж, төр түмний үйлсийн төлөө нэгэн үзүүрт сэтгэлээр зүтгэх нь Та бүхний хүлээсэн үүрэг гэдгийг юуны урьд сануулъя.


УИХ-ын энэ удаагийн сонгуулиар улс төрийн хүчнүүд нэгдэн зохицож, хамтран эвсэж төр засгаа бүрдүүлэх итгэлийг ард түмэн хүлээлгэсэн.


Энэ парламент бол улс төрийн гол хүчнүүдийн төлөөлөлтэй, харилцан хяналттай, хамтран зөвшилцөж, нийтийн эрх ашгийн төлөө асар ихийг хийх, шийдвэрлэх боломжтой парламент юм. Улс орны эрх ашгийг хөндсөн шинэчлэлийн томоохон зорилт, эрх зүй, бодлогын зохицуулалтыг парламентын танхимдаа хардлага сэрдлэггүйгээр ил тод, оюун ухаанаа уралдуулан хэлэлцэж, зөвшилцөн тохирч шийдвэрлэх бололцоог сонгогчид Та бүхэнд олголоо. Алтан боломжийг дүүрэн ашиглацгаая.


УИХ-ын сонгуулийн дараа УИХ өөрийгөө зохион байгуулахдаа цаг их алдлаа. Засгийн газар байгуулагдах асуудал ихээхэн сунжирч, дуншиж байж дөнгөж саяхан шийдэгдлээ. Энэ бүгдээс улс орон, ард түмний эрх ашиг хохирсон уу гэхээс хожоогүй нь тодорхой юм. Алдсан боломж, алгуурласан хугацаагаа шуурхай нөхөх нь бас л Та нарын үүрэг хариуцлагын асуудал аа.


УИХ бүрэн эрхийн хугацаандаа үндэсний эрх зүйн тогтолцоогоо улам боловсронгуй болгох, улс орны хөгжлийн зангилаа асуудлаар  бодлого, чиглэлээ оновчтой тодорхойлох, Засгийн газар мөрийн хөтөлбөрөө нухацтай боловсруулж, бодитой хэрэгжүүлэх гарааны зурхайд тулж ирлээ. УИХ, Засгийн газар бодлого, үйл ажиллагаандаа тусгаж хэрэгжүүлбэл зохих зорилтын талаар Төрийн тэргүүний хувьд зөвлөж хэльюү гэсэн зарим асуудал дээр одоо тогтож ярья.


Нэгд, монголын нийгмийн хамгийн тулгамдсан, сэтгэл түгшээж байгаа асуудал болох ажилгүйдэл, ядуурлыг дорвитой бууруулахад чиглэгдсэн тодорхой бодлого, зорилт, дэс дараатай арга хэмжээг тууштай хэрэгжүүлж үр дүнд хүргэх нь УИХ, Засгийн газар, орон нутгийн удирдлагын тэргүүн ээлжинд барьж авч хөөцөлдөх ажил.  Ядуурлыг бууруулах янз бүрийн хөтөлбөр, төсөл, арга хэмжээ авч хэрэгжүүлж байгаа ч бодитой үр дүнд хүрэлгүй өнөөтэй золголоо.  “Хүнд загас барьж өгвөл нэг хоногийн хоолыг бэлдэж өглөө гэсэн үг. Загас барих аргыг нь зааж өгвөл насан туршийн хоолыг нь бэлдэж өгч байгаа юм” гэсэн үгийг давтан хэлье. Аргыг нь зааж өгч насан туршийн хоолыг нь бэлдэж өгөх нь ядуурлыг бууруулах хамгийн дөт бөгөөд зөв зам. Хүмүүсийг хуруу гараа хөдөлгөж, тархи толгойгоо ажиллуулан өөрөө өөрийнхөө хувь заяаг бие даан авч явахад нь нэг талаас төр тусалж дэмнэе, нөгөө талаас нөхцлийг бүрдүүлж өгье. 

Ажлын байнгын, найдвартай байр бий болгох бүхий л арга замыг хайж, дэмжиж ажиллацгаая. Үүний тулд нэн тэргүүнд  эдийн засгийн бодит салбаруудыг бэхжүүлэх, тухайлбал  боловсруулах болон уул уурхайн аж үйлдвэрлэлийг шинэ дэвшилтэт технологид суурилан хөгжүүлж, өрсөлдөх чадварыг нь дээшлүүлэх, хөдөө аж ахуйг эрчимжүүлэх, фермерийн аж ахуй, хоршоог дэмжих, өмнө эхлүүлсэн дэд бүтцийн томоохон төслүүдийг үргэлжлүүлэх, бусад шинэ шинэ зорилт, арга хэмжээг төлөвлөн хэрэгжүүлэх шаардлагатай. Үүний зэрэгцээ жижиг үйлдвэрлэл, худалдаа, үйлчилгээ, аялал жуулчлал, мэдээллийн технологи зэрэг манайдаа ирээдүйтэй салбаруудыг түлхүү дэмжих, бизнес эрхлэх, хөрөнгө оруулахад учруулж буй элдэв саад, тотгорыг шийдвэртэй арилгах, бизнесийг хөхүүлэн дэмжсэн татварын бодлогын шинэчлэл хийх, улмаар зах зээл өөрийн хууль, зарчмаар үйлчлэх нөхцлийг улам улмаар бүрдүүлэх нь ажил эрхлэлтийг нэмэгдүүлэхэд бодит түлхэц өгнө.


Хүмүүст мэргэжил эзэмшүүлэх, давтан сургах сургалтын тогтолцоог төгөлдөржүүлж, хөдөлмөрийн зах зээлийг өргөтгөх цогц арга хэмжээ авах хэрэгтэй байна.


Ард түмнийхээ санаачилгыг боомилон, хөлийг нь тушчихаад зөвхөн улс төрчид өөрсдөө улсын хэрэгт бахардаж сууснаас ард иргэддээ ажиллах хөдөлмөрлөх, бизнес эрхлэх эрх чөлөөг жинхэнэ ёсоор олгож, булт олонтойгоо зовлон жаргалаа хамт туулахад болохгүй юм хаана байна вэ?


Гадаадын зээл, тусламжийг үр ашигтай, үр дүнтэй ил тод зарцуулах хариуцлагаа үлэмж дээшлүүлэхийн зэрэгцээ УИХ, Засгийн газар түүнд тавих хяналтаа эрс сайжруулбал зохино.


Эдийн засгийн салбаруудыг хөгжүүлэх, бизнесийг идэвхжүүлэх гол нөхцөл болсон макро эдийн засгийн тогтвортой байдлыг хадгалах, бэхжүүлэхэд төрийн зохицуулалтын аргуудыг улам чадамгай ашиглах хэрэгтэй. 

Зах зээлийн чөлөөт хөгжил, төр, засгийн ухаалаг бодлого зохицуулалт хоёрыг зохистой хослуулж чадвал эдийн засаг, нийгмийн хөгжлийг аяндаа хурдасгах болно.


Улс орны нийгэм, эдийн засгийн хөгжлийг зөвхөн дөрөв дөрвөн жилээр харж төлөвлөх нь орчин үеийн технологийн хурдан шинэчлэл, дэлхийн эдийн засгийн түргэн хөгжлийн явцтай нийцэхгүй нь ээ. Иймээс Монгол Улсын Ерөнхийлөгч “Монгол Улсын үндэсний хөгжлийн хөтөлбөр боловсруулах тухай” зарлигийг 2002 онд гаргасан бөгөөд түрүүчийн Засгийн газар түүнийг хараахан боловсруулж батлуулж амжсангүй. УИХ, Засгийн газар нам эвсэл, иргэний нийгмийн төлөөлөл, эрдэмтэн мэргэдтэйгээ хамтран зөвлөлдөж, маргаж мэтгэлцэн уг хөтөлбөрийг чамбай боловсруулж батлан гаргах нь тулгамдсан асуудал хэвээр үлдэж байна. Энэхүү хөтөлбөр нь төр засаг солигдохоос үл шалтгаалан хэлбэрэлтгүй мөрдөж баримтлан, үе шаттай хэрэгжүүлэх жинхэнэ урт хугацааны стратегийн баримт бичиг байх ёстой.


Хоёр,  ард иргэдийнхээ нийгмийн хамгааллыг бэхжүүлэх, хүнээ хөгжүүлэхэд чиглэгдсэн нийгмийн ухаалаг, хүчтэй бодлого хэрэгжүүлэх зорилт дэвшүүлэн ажиллацгаая.


Түрийвч нимгэн иргэд, ахмадууд шинэ УИХ, Засгийн газар цалин, тэтгэвэр, тэтгэмжийн талаар ямар алхам хийх бол хэмээн битүүхэн горьдож хүлээж сууна. Өмнөх Засгийн газар энэ талаар нааштай алхмууд хийсэн ч иргэд, хөдөлмөрчид мэдээж илүүг хүсэж хүлээж байна. Энэ ч бас аргагүй юм. Сүүлийн үед нефть бүтээгдэхүүний үнэ огцом өсөж, түүнийг дагаад бараа, үйлчилгээний үнэ, тариф нэмэгдэх боллоо. Бага орлоготой айл өрх, иргэдэд сэтгэл зүйн хийгээд санхүүгийн хүнд цохилт, дарамт өгч  эхэллээ.


Иймд сонгуулийн үеэр нам, эвсэл цалин, тэтгэвэр, тэтгэмжийг нэмэгдүүлэх талаар хөтөлбөртөө тусгасан заалт, саналуудыг харьцуулан судалж, боломжтой хувилбарыг сонгон хэрэгжүүлэх нь зүйтэй гэж үзэж байна.


Цаашид цалинг адил хэмжээгээр хавтгайруулан нэмэгдүүлдэг үрлэгэн, үр нөлөө багатай арга хэлбэрээс татгалзаж, ажил, хөдөлмөрийн бодит үр дүн, идэвх санаачилга, гаргасан хэмнэлт, үр ашиг зэргийг тооцон цалин хөлсийг ялгавартай тогтоодог журмыг хэвшүүлэх нь зүйтэй.


Сонгуулийн үеэр нам, эвсэл хүн амын нийгмийн халамж, хамгааллын талаар олон том амлалтыг өгсөн. Гэвч бүх амлалтыг хэрэгжүүлнэ гэвэл улс орны эдийн засгийн чадавхи даахгүй нь ойлгомжтой. Иймд сонгуулийн хөтөлбөрийн зорилтуудын тооцоог дахин нягталж, хэрэгжүүлэх зайлшгүй шаардлага, биелэгдэх нөхцөл, боломжийг сайтар тооцон үзвэл зохино. Бас олон улсын санхүү, эдийн засгийн холбогдох байгууллагуудтай зөвшилцөх хэрэгтэй.


Тэтгэврийн тогтолцоог боловсронгуй болгож, тэтгэврийн зөрөөг арилгах талаар Монгол Улсын Ерөнхийлөгчөөс өмнөх Засгийн газарт тавьсан саналыг хэрэгжүүлэх арга хэмжээг даруй авбал зохино.


Боловсролын тогтолцоог шинэчилж, дэлхийн жишигт ойртуулах, улмаар хүргэх асуудал төр, засгийн нийгмийн бодлогын төвд үргэлж байх ёстой. Манай улс ерөнхий боловсролын сургуулийг 11 жилийн тогтолцоонд шилжүүлэх, хүүхдийг 7 настайгаас нь сургуульд сургах шинэ зорилтыг хэрэгжүүлж эхэллээ. Гараа сайн бол бариа сайн гэдэг. Суурь боловсролыг анхнаас нь зөв бөгөөд өгөөжтэй хүртээж, шинэ ажлыг шинэ арга барилаар эрч далайцтай, үр дүнтэй үргэлжлүүлэх хэрэгтэй.


Цахилгаан эрчим хүчний найдвартай эх үүсвэртэй газруудын сургуулиудыг интернетэд холбох, англи хэлний сургалтыг эрчимжүүлэхэд онцгой анхаарвал зохино. Энэ нь манай сургалтыг дэлхийн жишигт ойртуулах нэг гол нөхцөл мөн.


Эмнэлгийн үйлчилгээний чанар, хүртээмж дээшилж байгаа хэдий ч тоног төхөөрөмж, ор, байр, эм тариа хүрэлцэхгүй, эмнэлгийн төлбөр их байгаад иргэд сэтгэл дундуур хэвээр байна.


Гадаад оронд шинжлүүлж эмчлүүлэхээр явах хүмүүсийн тоо нэмэгдэж байгаа нь оношилгоо, эмчилгээний тоног төхөөрөмж, багаж хэрэгсэл хангалтгүй, эмч мэргэжилтний мэдлэг чадвар тэр бүр шаардлага хангахгүй байгаагаас улбаатай. Энэ нь иргэдэд ихээхэн зардал, чирэгдэл учруулаад зогсохгүй улс орны эдийн засагт ч хохиролтой юм. Иймд  ирэх дөрвөн жилд орчин үеийн оношилгоо-эмчилгээний дээд зэрэглэлийн томоохон төвийг байгуулах, үүний тулд гадаад, дотоодын хөрөнгө оруулалтыг татах, эмч, мэргэжилтнүүдээ бэлтгэх  ажлаа цогцоор нь шийдье. Хувийн хэвшлийнхэнд нөхцөл бололцоо олгож үүндээ татан оролцуулъя, хүч хавсаръя.


Улс орны эдийн засаг, нийгмийг хөгжүүлэхэд шинжлэх ухааны үүрэг, нөлөөг нэмэгдүүлэх нь зүйрлэшгүй эрхэм юм. Шинжлэх ухаанд оруулах улсын болон хувийн, дотоодын болон гадаадын хөрөнгө оруулалтыг дорвитой нэмэгдүүлж, эрдмийн ажилтнуудын нийгмийн хамгааллыг бэхжүүлж, залгамж халааг бэлтгэх тогтолцоог төгөлдөржүүлэх талаар холбогдох Байнгын хороо, яам болон Шинжлэх ухааны академи үр нөлөөтэй хамтран ажиллах хэрэгтэй.


Гурав,  төрийн удирдлагыг боловсронгуй болгож, төрийн үйлчилгээг ард иргэдэд чирэгдэлгүй, хүртээмжтэй хүргэх, төрийн албыг бэхжүүлэх нь УИХ, Засгийн газрын хэнтэй ч хуваалцалгүй хийх ёстой ажил.


Төр засаг олон түмэнд нээлттэй, ил тод ажиллах, хяналт тавих боломжтой, хариуцлага хүлээх чадвартай, илүү орон тоо, шат дамжлага, элдэв чирэгдэлгүй байх зэрэг шаардлагуудыг хэрэгжүүлэх ажлыг УИХ, Засгийн газар өөрсдөө эхлэн үлгэрлэн хийж үзүүлүүштэй. Мөн “цахим засаглал”, “контракт менежмент” зэрэг удирдлагын шинэчлэлийн арга хэлбэрүүдийг шуурхай нэвтрүүлж, төр- иргэний нийгэм, төр-хувийн хэвшлийн хоорондын түншлэлийн харилцааг өргөтгөх, төрийн удирдлагад иргэдийн оролцоо, нутгийн өөрийн удирдлагын үүргийг нэмэгдүүлэх чиглэлээр зарчмын шинжтэй өөрчлөлт, шинэчлэл хийх нь зүйтэй. Зах зээл, иргэний нийгэм хөгжих тусам нийгэмд төрийн оролцоо багасах ардчилсан  чиг хандлагыг тууштай барьж ажиллах хэрэгтэй.


Төрийн албаны шинэчлэлийг үргэлжлүүлж, төрийн захиргааны байгууллагууд хүний тоо, нүсэр бүтцэд бус оюуны чадамжид тулгуурлан ажиллах шаардлагатайг би урьд нь ч анхааруулж байснаа давтан бас хэлье.


Сонгуулийн дараагаар төрийн захиргааны болон тусгай албан  хаагчдыг халж, сольдог зуршлыг давталгүй, төрийн алба мэргэшсэн, тогтвортой байх хуульчилсан зарчмыг хүндэтгэн, цаашид улам бэхжүүлэн чадваржуулж, төрийн албанаас иргэддээ үзүүлэх мэргэшсэн үйлчилгээг чанаржуулахыг эрхэмлэн, албан хаагчдын мэргэжлийн ур чадварыг дээшлүүлэх, ёс зүйг төлөвшүүлэх тууштай бодлого баримтлан, туйлбартай хэрэгжүүлбэл зохино.


“Монгол Улсын Их Хурлын сонгуулийн тухай” хуулийн зарим зүйл, заалтууд нь нийгмийн хөгжлийн явцад алслагдан бүрхэгдэж, өнөөгийн манай улс төр, нийгэм, эдийн засаг, эрх зүйн нөхцөл байдалд яв цав нийцэж, сонгогч, сонгогдогчдын эрх ашгийг бүрэн хангаж чадахгүйд хүрсэн нь УИХ-ын сүүлийн сонгуулийн явцаас тодорхой харагдлаа. 


Иймд УИХ-ын ээлжит сонгуулиудыг зохион байгуулж явуулах явцад үүсч байсан нөхцөл байдал, тулгарч байсан бэрхшээл хүндрэл, гарч байсан зөрчил, маргаан, тэдгээрийн үйлдэл сэдлийг нэгтгэн судалж, дүн шинжилгээ хийсний үндсэн дээр сонгуулийн хууль тогтоомжийг улам боловсронгуй болгон төгөлдөржүүлэх алхмыг нам, эвсэл зөвшилцөн цаг алдалгүй хийх нь зүйтэй. Энэ нь орон нутгийн өөрөө удирдах байгууллагын сонгуульд ч мөн нэгэн адил хамаарна.


Сонгууль эрх мэдэл, будилаан луйвар, хоосон амлалтын нөлөөнөөс аль болох ангид жинхэнэ оюун ухаан, мэдлэг, туршлага, ард түмний төлөө зүтгэх чин хүсэл эрмэлзэл, үзэл баримтлалын шударга, нээлттэй өрсөлдөөн болохуйц хууль, эрх зүйн нөхцлийг бүрдүүлэх нь энэ удаагийн УИХ-ын шийдвэл зохих гол асуудлуудын нэг яах аргагүй мөн. 


УИХ-ын болон орон нутгийн өөрөө удирдах байгууллагын сонгуулийг нэгэн зэрэг хийж байхаар шийдэх нь зүйтэй гэж үзэж байна.


Улс төрийн намуудын тухай хуулийг төрийн шинэтгэл эрх зүйн бодлоготой уялдуулан шинэчлэх цаг болсон.


Улс төрийн нам, эвсэл, орон нутгийн удирдлага, ард иргэдийн хамтын зөвшилцлөөр хийх нэг гол ажил бол Монгол Улсын засаг захиргаа, нутаг дэвсгэрийн нэгжийн хуваарийг шинэчлэх зорилт юм. Энэ асуудал олон жил яригдсан ч шийдвэрлэгдэж чадалгүй өдий хүрсэн. Харин эдүгээ түүнийг шийдвэрлэх аятай нөхцөл, боломж бүрдсэн гэж хэлж болно. Энэ шинэчлэлийг хийхдээ  Монгол улсын засаг захиргаа, нутаг дэвсгэрийн хуваарийг тогтоож ирсэн түүх, туршлага болон бүсчилсэн хөгжлийн үзэл баримтлалыг үндэс болгож, шаардлагатай бол түүнд нэмэлт, өөрчлөлт хийх, байгаль орчин, газар зүй, хүн ам, хот байгуулалт, дэд бүтэц, зах зээл, үйлдвэрлэл, үйлчилгээний бүтэц зэрэг олон хүчин зүйлийг нарийн тооцож, нягт нямбай хандах хэрэгтэй. Энэхүү шинэчлэл нь улс орны хөгжлийг жигдрүүлэх, хүн амын төвлөрлийг бүс нутаг бүрт бий болгож, зах зээлийг өргөтгөх, хөрөнгө оруулалтыг төвлөрүүлэх, үйлдвэрлэл, хөдөө аж ахуй, үйлчилгээг эрчимжүүлэх, нийгмийн салбарын байгууллагуудыг томсгон хөгжүүлэх, ажилгүйдэл, ядуурлыг бууруулах, илүү орон тоо, зардал чирэгдлийг багасгах  зэрэг зорилгод бүрнээ чиглэгдэх ёстой.


Засаг захиргаа, нутаг дэвсгэрийн нэгжийн хуваарийг шинэчилснээр төр, засгийн удирдлагыг дунд, доод шатанд бэхжүүлэх, орон нутгийн бие даасан байдлыг бататгах, нутгийн өөрийн удирдлагыг үр нөлөөтэй болгох зорилтыг хэрэгжүүлэхэд ихээхэн дөхөм үзүүлэх болно.


Дөрөв, эрх зүйн шинэтгэлийг гүнзгийрүүлж, хууль хяналтын байгууллагуудын үйл ажиллагааны үр өгөөж, нийгэмд үзүүлэх эерэг нөлөөллийг нэмэгдүүлэхэд  урьд урьдаас илүү анхаарах шаардлага байна.


Монгол Улсад хүчин төгөлдөр мөрдөгдөж байгаа хууль тогтоомжийн санд системийн дүн шинжилгээ хийх үндсэн дээр 2004-2008 онуудад эрх зүйн тогтолцоогоо төгөлдөржүүлэх чиглэлийг оновчтой тодорхойлох, ялангуяа иргэний нийгмийг төлөвшүүлэх, бизнес эрхлэх аятай орчныг бүрдүүлэх талаар цогцолбор арга хэмжээг төлөвлөн хэрэгжүүлэх нь зүйтэй гэж үзэж байна.


Шүүх эрх мэдлийн болон хууль сахиулах байгууллагуудын үйл ажиллагааны шинэчлэлийг эрчимжүүлэх, тухайлбал, тэдгээрийн боловсон хүчний мэдлэг чадвар, ёс зүйн байдалд тавих хяналтыг чангатгах, төсвийн хараат бус бие даасан байдлыг нь хангах, ажиллагсдынх нь нийгмийн баталгааг эрс дээшлүүлэх нь ардчилсан нийгмийн нэн чухал шалгуур болох хараат бус шүүх прокурорыг төлөвшүүлэх үндсэн нөхцөл гэдгийг маш сайн мэдрэх хэрэгцээ их байна шүү.


Төрийн хуулийн эрхэмсгийг түмэн олонд мэдрүүлэн, хуулийн биелэлтийг хатуу чанд гүйцэтгэхийг улс даяараа хэвшил болгохын төлөө шийдвэртэй, зарчимч ажиллацгаая.


Гэмт явдалтай тэмцэх чиглэлээр эрх зүй, эдийн засаг, нийгэм, зохион байгуулалтын олон талт, иж бүрэн арга хэмжээг шинжлэх ухааны үндэстэй зохион байгуулж, нийгэмд үзүүлж байгаа сөрөг нөлөөллийг нь эрс бууруулах, авилгал, түүнийг үүсгэгч гол хүчин зүйл болсон хүнд суртлыг төрийн үйлчилгээний хүрээнд шахан зайлуулах, чиглэсэн зорилготой, шийдэмгий ажиллагаа үгүйлэгдсэн хэвээр байгааг тэмдэглэе.


Тав, монголын ард түмний мэргэн сонголт, эв нэгдэл, хамтын хүчин чармайлтаар олж авсан үнэт зүйл- ардчиллыг бэхжүүлж бататгах нь манай улс өөрөө хөгжин дэвжих цаашид дэлхийн хамтын нийгэмлэгтэй хамтран ажиллах, олон улсын нэр хүндээ өргөх үндсэн нөхцөл мөн.


Ардчиллын ололт амжилт хэв шинж, жингээ өөрөө хадгалан “мөнхжих” хууль байхгүй учир түүнийг байнга хайрлаж, тордож, хөгжүүлж явах учиртайг би жилийн өмнө Улаанбаатарт болсон Ардчиллыг шинээр болон сэргээн тогтоосон орнуудын олон улсын тавдугаар бага хурал дээр онцлон тэмдэглэснийг та бүхэн санаж байгаа байхаа.


Ардчиллыг улс төр, хүний эрх, эрх чөлөө, эдийн засаг, нийгэм, төрийн удирдлага, хууль хяналт, хэвлэл мэдээлэл, иргэний нийгэм гээд бүхий л салбар хүрээнд өргөн хөгжүүлж, түүний шаардлагуудад анхааралтай, ажил хэрэгчээр хандаж, хэрэгжүүлэх хэрэгтэй.


Хэвлэлийн эрх чөлөөг дээдлэн хэвлэл мэдээллийг дөрөв дэх засаглалын жинхэнэ утгаар нь хөгжүүлэх нь ардчиллыг бататгах нэг гол арга зам мөн. Нэн түрүүнд Монголын үндэсний радио, телевизийг Засгийн газрын хяналтаас гаргаж олон нийтийн мэдээллийн хэрэгсэл болгон өөрчилж, бие даасан чөлөөт байдлыг нь бүх талаар хангах ажлыг даруй хийе. Төрийн мэдээллийн хэрэгслэлийг чөлөөлөхдөө “чонын амнаас гараад барын аманд  оров” гэгч болгож хэрхэвч болохгүйг анхаарагтун.


Мэдээлэл олж авах, түүнийг дамжуулах боломжийн төлөө чөлөөт өрсөлдөөнийг дэмжих нь хэвлэлийн эрх чөлөөг хангахад ус агаар мэт чухал. Үүний зэрэгцээ хариуцлагатай сэтгүүл зүйн зарчмаас ухарч хэрхэвч болохгүй.


Ардчиллыг үлгэрлэн хөгжүүлэхэд олон намын төлөөлөл бүхий шинэ парламент болон улс төрийн намууд их үүрэг гүйцэтгэх заяамал үүрэгтэй. Намын доторхи ардчилал нь намын бүлэг дэх ардчиллыг хөхүүлэн, улмаар намын бүлгүүд дэх ардчилал парламентын ардчиллыг билүүдэн хурцалж байх учиртай.


УИХ, Засгийн газрын өнөөгийн бүтэц, бүрэлдэхүүний нөхцөлд зөвшилцөл цаашид ч чухал үүрэгтэй байх нь илэрхий юм. Зөвшилцөлд суралцаж байна, хойшид ч суралцах ёстой. Гэхдээ зөвшилцөл хуулийн хүрээнээс гадна өрнөж, гарсан шийдвэр нь хуулиас гадуур, эсхүл түүнээс дээгүүр тэр тусмаа Үндсэн хуулийн дээр тавигдах ёсгүй.  Зөвшилцлийн дээр зөвхөн хөх тэнгэрийг харж байгаа бол ийм тогтолцоо урт нас, удаан жаргалгүйг ухаарагтун! Зөвшилцөж гаргасан аливаа шийдвэр хуульд нийцсэн, нийт иргэдэд хүртээмжтэй, эдийн засгийн хувьд хамгийн оновчтой, хүлээх хариуцлагатай байх учиртай.

Зөвшилцөл нэрээр ардчиллыг хумиж болохгүй. Зөвшилцлийг ардчилсан арга замаар хийх ёстой. Хүн бүр  чөлөөтэй оролцож, саналаа ил тод хэлж, олон талаас нь ярилцаж мэтгэлцсэний дүнд олонхийн саналаар шийдсэн асуудал л зөвшилцлийн үндэс болж байвал ардчилал, хууль, зөвшилцөл, гэсэн тулгын гурван чулуу монголын төрийг тэгш тулах болно. 


Эцсийн дүндээ УИХ-ын гишүүд дээд удирдлага дахь цөөн хүний зөвшилцлийн дуулгавартай зарц нар биш, тэдний үг, шийдвэрийг сохроор дагалдагч бүр ч биш юм. Харин ард түмний элч төлөөлөгч байх Үндсэн хуулийн үүргээ яруу тод санаж, гишүүний бүрэн эрхээ хэрэгжүүлэх учиртайг эл ялдамд хэлэхэд илүүдэхгүй болов уу гэж бодлоо.


Эрхэм нөхөд өө, Өчигдөргүй өнөөдөр, өнөөдөргүй маргааш гэж үгүй. Төр, засгийн үйл ажиллагааны уламжлалт шинж, залгамж  чанарыг үл алдагдуулан, өнгөрсөн хугацаанд хийж гүйцэтгэсэн, бүтээж туурвисан зүйлс, гаргасан амжилт, олсон ололтоо бататгах, хийхээр төлөвлөсөн, санаж бодсон, сэдэж эхлүүлсэн олон олон асуудлуудын эрчийг нь үл хариулж, хүчийг нь сулруулалгүй буухиалан үргэлжлүүлэхийн төлөө нэгэн зорилго, сэтгэлээр хамтран ажиллацгаая. 


Та бүхэн ард түмнийхээ итгэлийг дааж, Монгол улсынхаа ирээдүйн сайн сайхны төлөө чөмгөө дундартал хичээн чармайж ажиллан, эх орноо цэцэглэн хөгжүүлэхэд жинтэй хувь нэмэр оруулсан дуурсах алдартай парламентын түүхий нэр төртэйг бичилцэнэ гэдэгт гүнээ итгэж, үгээ өндөрлөе.


Монгол төрийн өлмий бат оршиж, төрийн маань сүлд Та биднийг ямагт ивээж байг.

Н.Энхбаяр: - Баярлалаа, одоо Монгол Улсын Ерөнхий сайд Цахиагийн Элбэгдорж үг хэлнэ, Ерөнхий сайдыг индэрт урьж байна.

Ц.Элбэгдорж: - Эрх‎эм хүндэт Ерөнхийлөгч, УИХ-ын дарга, Эрх‎эм гишүүд ээ, Хатагтай , Ноёд оо

Юуны өмнө Олон улсын ахмадын өдөр тохиож байгаа энэ өдөр улс орныхоо тусгаар тогтнол, хөгжил цэцэглэлтийн төлөө бүхнээ зориулж, тэмцэж, зүтгэж, гавъяа үйлсийг бүтээж ирсэн нийт ахмадууддаа Монгол Улсын Засгийн газрын нэрийн өмнөөс чин сэтгэлийн мэндчилгээ дэвшүүлж, хамгийн сайн сайхныг хүсэн ерөөе. /Гишүүд алга ташив/.

Шинээр сонгогдон байгуулагдсан Их Хурлын анхны ‎ээлжит чуулганд Монгол Улсын Засгийн Газрыг төлөөлж үг хэлж байгаадаа туйлын баяртай байна. Өчигдөр намрын дунд сарын 17-ны бил‎игт сайн өдөр шинэ засгийн газрын үйл ажиллагааны цаг тоолол албан ёсоор эхэллээ. Хуучин шинэ сайдууд ажлаа хүлээлц‎эж, хариуцах салбарынхаа үйл ажиллагаатай танилцаж, бүрэн эрхийн хугацаандаа хий‎ж хэрэгжүүлэх шинэтгэлийн бодлогын Үндсэн чиглэлээ гардан авцгаалаа. 

Инг‎эснээр Монгол Улсын түүхэнд анх удаа улс төрийн өрсөлдөгч хоёр хүчин хамтарч Засгийн газраа байгуулж чадлаа. Эн‎‎э боломжийг хэн олговоо, Монголын ард түм‎эн.

Урьд нь хамтарч ажиллах тухай огт төсөөлдөггүй байсан өрсөлдөгчид нэг ширээнд хамтран сууж улс үнд‎эснийхээ нийтлэг эрх ашгийн төлөө харилцан ярилцдаг, бас шийдвэр гаргаж чаддаг боллоо. Н‎эг нь эрх баригч, нөгөө нь сөрөг хүчин, ‎эсвэл нэг нь бүтээдэг, нөгөө нь нураадаг гэсэн ойлголтоос аажмаар салж байна.  Бүтэ‎эхийн төлөө хамтарч ажилладаг, хүндр‎эл бэрхшээлийг шийдэхийн төлөө хамтарч санаа зовдог болж байна.  Юу бид‎энд ийм боломж олговоо, Манай ард түмний сонголт. 

Гадаадад ч, дотоодод ч адилхан. Эд засгийн газраа байгуулж чадах болов уу! Хамтарч ажиллаж дөнгөх болов уу г‎эсэн бодолтнууд байсан. Г‎эхдээ бид хамтарсан засгийн газрыг зөвхөн байгуулж үзэх гэж байгуулаагүй, “бид байгуулж чадлаа” гэж хэлэх гэж ч байгуулаагүй. Бид энэ Засгийн газрыг Монголын хөгжил д‎эвшлийн төлөө байгуулсан. Бид энэ Засгийн газрыг ажил хийх гэж байгуулсан.  “– Би ‏юм хийхийн тулд чин сэтгэлээсээ зүтгэхийн тулд Засагт ормоор байна” г‎‎эж нэг бус хүн хэлж байсан. Тэднээс Засгийн газрын танхимд орсон нь ч бий, ороогүй нь ч бий. Гэхд‎ээ аль алиных нь сэтгэл зүтгэл шингэж байж төрийн ажил, түмний үйлс бүтэх болно. 

Энэ Их Хурал, Засгийн газрын бүт‎ээлч үйл ажиллагаа, ирмүүн тэмүүлэлд итгэж байна. “Одоо хийхгүй бол х‎эзээ хийх юм, бид хийхгүй бол хэн хийх юм” гэсэн итгэл үнэмшил, урам зориг энэ Их Хурлын бүр‎элдэхүүн, Засгийн газрын гишүүд‎эд байгаад бахархаж байна. 

Манай Засгийн газар ‎эрх чөлөөт нийгмийн 10 гаруй жилийн туршлагатай, төрт ёсны 10 илүү зууны уламжлалтай улс орноо хүл‎ээн авч байна. Бас шинэ нийгэмд хөлөө олоод явж байгаа цөөн, шин‎э засаг байгуулагдах бүрт итгэл тавин хүлээдэг олон хүний хувь заяаг тосон авч байна. Өмнөх Засгийн газруудын өртөөлж үүрс‎эн, зориглож шийдсэн, шийдэж чадаагүй, шинээр бий болж байгаа хүндрэл бэрхшээлтэй асуудлууд ч Засгийн нуруун д‎ээр буулаа.

Их Эвслээс байгуулсан хамтарсан Засгийн газрын т‎эргүүний хувьд, мөн шинээр томилогдсон танхимын гишүүдийн хувьд ч адил энэ л засгийн газрын үед шийдэх шаардлагатай магадгүй зөвхөн хамтын хариуцлага, хамтын хичээл зүтгэлийн үр дүнд шийдвэрлэгдэх учиртай тийм асуудлууд, тийм шинэтгэлийн алхамууд байгааг сайн ойлгож байна. 

Бид ажлаа “сайн санааны үзүүрт тос” г‎эсэн мэргэн үгийг бодож сайхан хамтарч ажиллана, сайн үр дүнд хүрнэ гэсэн өөдрөг бодолтой, шахуу төлөвлөгөөтэй эхэлж байна. Энэ Засгийн газар бол Эх Орон ардчилсан ‎эвслийн ч, МАХН-ын ч Засгийн газар. Хамгийн гол нь Монголын ард түмний сонголтын үр дүнд бий болсон т‎эдний Засгийн газар. Ард түм‎эн сонголтоороо, аль н‎эг нам эвсэл мөн хувь хүний ганцаарчилсан тоглолтыг хаасан. Эндээс ард түмний хайрыг булаасан нэг х‎эсэг гишүүн, сайд, эсвэл сонгогчиддоо онцгой тус хүргэсэн ганц хүчин тодрох боломжгүй. Тийм алхам бүр нь нийтийн ‎эрх ашигт харин ч уршиг тарих болно. Дээрхийн нэг адил сайн н‎эр, ололт амжилтыг аль нэг хүн, эсвэл, нам ганцаараа хожим өмчлөх арга бас байхгүй. Үүнд л та бидний хамтын хариуцлагын, төр засгийн шин‎э бүтцийн онцлог оршиж байгаа юм. 

Тулгамдаж байгаа хүндрэл бэрхшээлийг бодитой үн‎элэх ёстойг ойлгож байна. Хүнд хэцүү бас дахин хүнд х‎эцүү сорилтууд олон гарах болно. Гэхдээ тэр бүхнийг хэз‎ээ эхэлсэн, түүнд хэн буруутайг шүүж суух цаг, боломж бидэнд байхгүй. Хамтын о‏юун ухаанаар, хамтын хичээл зүтгэлээр хэцүү хүндр‎элтэй бүхнийг даван туулах үүрэг л бидэнд ноогдсон. 

Бид нийгмийг хуваасан улс төржилтөөр бус хамтын х‎элцэл зөвшлөөр ажлаа эхэлж байна. Аливаа хүний, т‎эр дундаа төрийн боловсон хүчнийг аль н‎эг намын дэмжигч, гишүүн г‎эдгээр бус ажлаар нь, хариуцлагаар нь дүгнэдэг эрүүл жишиг рүү шилжиж байна. Улс төрөөс, аль н‎эг намын явцуу бодлогоос болж иргэд хохирдог, улс хохирдог т‎эр байдлыг бид эгнэгт халах ёстой. Төрийн ажилд улс төрийн бус чадварын, ард түм‎эндээ үйлчлэх үйлчилгээний шалгуурыг мөрдөж чадвал бид уг зорилтыг биелүүлэх болно. Төрийн аливаа ажилтны ‎эрхэм дээд зорилго бол ард түмэндээ үйлчлэхэд л оршдог. Ард түмний аюулгүй аж төрөх, амьдрах, ажиллах эрхийг улам баталгаажуулах нь энэ Засгийн газрын тэргүүн зорилтын нэг байх болно. 

Улс төр өөрөө чөлөөт нийгэмд өөрөөр амьдрах чадваргүй, ард түмний н‎эр барьж хувийн ашиг хонжоог урьтал болгосон х‎эсгийн хоргодох газар, хоол олж идэх хэрэгсэл болох ёсгүй. Тийм газар бүрийг н‎ээж, тийм албан тушаалтан бүрийг ард түмний өмнө нүцг‎элэх ёстой. Хувь, хувьсгал хоёроо ялгадаггүй тийм хүнд энэ засагт орон тоо байхгүй гэдгийг сануулж хэлмээр байна. Улс төрөөр халхавчилсан луйвар, х‎ээл хахууль, увайгүй бүхнийг илчл‎эх тэр боломжийг ард түмэнд олгохоос бид ажлаа эхэлж байна. Эн‎э засгийн газар мэдээллийн хэрэгслийг монопольчлохоос бүрэн татгалзсан Засгийн газар байхаас ажлаа ‎эхэлсэн. 

Улс төрийг жирийн амьдралд байдаг шиг хатуу шалгууртай, бизнест байдаг шиг шударга хуультай, мөрддөг журамтай болгоцгооё, нарийн дэг жаягтай, ёс зүйт‎эй болгоцгооё. Аливаа албан тушаалтан өөрийн дур зоргоор хэм хэмжээ тогтоож дураар авирладаг бус бичигдсэн хууль дүрмийн дагуу ажил үүргээ гүйцэтгэдэг дэг журамд бүрэн шилжицг‎ээе.

Хууль дүр‎эм биелүүлэх нь дарамт бус харин иргэний бахархал, н‎эр төрийн хэрэг, өөрийн эрх болон өмч хөрөнгөө хамгаалах баталгаа байдаг тийм тогтолцоог бүрдүүлье. Инг‎эхийн тулд мөнгө заръя, бас бусдаас хуулъя. Нийгмийн амьдралд шаардлагатай олон мянган дүр‎эм журам, эрх зүйн актыг бид шинээр зохиох шаардлага байхгүй. Харин нөхцөл байдалдаа ойртуулан бусдын туршсан, үр бүт‎ээлтэй болох нь батлагдсан жишгийг олж хэрэглэх нь чухал. Буруу тогтоц, буруу механизм ард түмнийг буруу алхам руу түлх‎‎эж байгааг өөрчлөхөөс ажлаа эхлэе. Энэ Их Хурал, Засгийн газрын үед ‎‎эрх зүйн шинэтгэлийг иж бүрэн, эрчимтэй хийе. 

Төрийн ажлыг сайжруулахын тулд төр бусадтай ажлаа хуваалцаж хийд‎эг жишгийг улам дэлг‎эрүүлье. Төрийн үйлчилгээнд стандарт, түвшин тогтоож түүнийг хийж гүйц‎этгэх ажилд олон нийтийн үүсгэл санаачлагын байгууллагууд, иргэдээ өргөн татан оролцуулъя. Аль болох даргаар, төрийн аппаратаар асуудлыг дамжуулж шийдэхээс татгалзаж ард ирг‎эдээсээ асуун шийддэг ардчиллын орчин цагийн хандлагатай бодлого, үйл ажиллагаагаа уялдуул‏ья. Төрийн үйлчилгээнд цахим техникийн ололтыг ‎эрчимтэй нэвтрүүлж иргэдэд хүрэх үйлчилгээг танил тохой татсан, эсвэл гар харсан, бас ажил албаны цагаар боосон байдлыг тууштай халъя.  Энэ бүхэн бол төрийн нэр хүндийг иргэдийн дунд өргөх, ардчиллын үн‎элэмжийг ажиллуулах гол шижим юм. 

Сонгогдох хүртлээ ардчилсан байдаг, томилогдох хүртлээ ажилсаг байдаг хоосон дүрээс шат шатандаа салъя. Төрийн ачааг үүрс‎эн л бол түмэн олны эрх ашгийг урьтал болгоцгооё. 
Засаг захиргааны шинэтгэлийн бодлого бол энэ удаагийн хийх                  шин‎этгэлүүдээс хамгийн дорвитой, зайлшгүй хийх ажлын нэг нь. Эн‎э тухай их ярьж бага хийж байгааг зогсоож бодит ажилдаа орох хэрэгтэй байна. Ирэх оны төсөвт төвлөрлийг д‎эмжих, үргүй зардлыг багасгах чиглэлийг ахиу барих болно. Ер нь төвлөрч байгаад хөгжье, хөгжиж аваад т‎элье г‎эж уриалмаар байна. Төвлөрлийг урамшуулж д‎эм дэмэндээ хөгжие. Хөгжил нь өөрөө т‎элэлтийг шаарддаг жамыг дараа нь дагацгаая. Уг асуудлыг ултай суурьтай судалж ард түмн‎ээсээ асууж шийдвэрлэх цаг н‎эгэнт иржээ. 

“Тал нутгийн баатарлаг нүүд‎элчид” хэмээн судар номонд орсон манай ард түмэн түүхийнхээ хамгийн чухал магадгүй хамгийн шийдвэрл‎эх нүүдлээ хийж байна. Энэ нүүдэл өвсний сор, усны тунгалагт шүтс‎эн бус хотжил, иргэншилд, төвлөрөлд чиглэжээ. Жил бүр нийслэл хот, бас Дархан, Эрдэнэтийн зүг олон арван сумын хүн амтай т‎энцэх иргэд нүүж ирс‎ээр байна. Энэ нүүдэл зөвхөн улс орон дотроо бус, аргагүйн ‎эрхэнд улс гэрээ орхиж гадагшаа чигл‎эсэн нүүдэл болж байгаад харамсахгүй байхын аргагүй. Гадагшаа бид хил‎ээ нээсэн атал, дотроо бид багийн хил, сумын хил, аймгийн хилээр ард иргэдээ багласаар байна. Гэвч хүмүүс засаг захиргаа, хүн амын төвлөрлийн шин‎э хуваарийг хэдий нь зураад эхэлжээ. Одоо иргэдийнх‎ээ төлөө байдаг төрийн жаягийг дагаж зам харилцаа, цахилгаан дулаан, хөрөнгө оруулалт, төрийн үйлчилгээг төвлөрүүлж дээрх  үйл явцын өрнөлийг бодлогоор жолоодъё.

Дахин хэлье. Монгол түм‎эн түүхэндээ магадгүй, хамгийн чухал нүүдлээ хийж байна. Монголын ир‎ээдүй бол зуун зууны хоцрогдолд дарагдсан ноомойчууд биш ээ. Харин эрин үеийнх‎ээ хөгжлийн алхаанд мөр зэрэгцэж, хөгжил дэвшлийн шинэ буйранд бусад улс түмэнтэй зэрэгцэж хүрэх гэсэн их итгэлээр жигүүрлэсэн хүмүүсийн маань шавхагдашгүй хүсэл тэмүүлэл юм. Шинэ буйранд бидний хүүхдүүд айлын гал тогоо өнгийхгүй байх нь чухал. 

Ийм‎ээс манай Засгийн газар дээрхи нүүдлийг шинэ буйр, шинэ хот суурин, шинэ амьдрал төдийхнөөр бус цогцоор нь харж шийдэхийн төлөө байна. Ихэнх хүмүүс нүүдлээ багтаж ядсандаа бус амьдралын ‎эрхээр хийж байна. Ерөөс я‏дуу дорой байдлаасаа салах г‎эж хийж байна. Ядуурал хэмээн та бидний ярьж заншсан үзэгдэл бол үнэндээ энэ улсыг сүйрүүлж байна. Эн‎‎э ядуурал нээлттэй нийгмийн шинэ үнэлэмж тогтож идээшихэд  10 жил саад боллоо, бас арав арван жил саад болохоор байна. Ядуурал хүүхд‎ээс номыг нь, ирээдүйг нь булааж байна, эц‎эг эхчүүдээс хүүхдийг нь чангааж байна. 

Ядуурал гурилыг граммалж, тамхийг ширх‎эглэж, архийг шаглаж, амьдралыг ч ТҮЦ, зах хоёроор х‎эмжиж бас олон сайхан ирээдүйг баллаж байна. Монголчуудын  нил‎ээд нь мухлагт өрийн данстай, банкинд тэтгэвэрийн зээлтэй байна. Олон айл хавар цаг дэлгэр‎эхээс намар өвс хагдрах хүртэл, тарвага цухуйх цагаас ичих хүртэл зөвхөн байгаль эхийн хишгээр гол зогоож байна.  Байгалаа баллаж, баялагаа барж байна. Байгалаа хайрлахын тулд хүн‎ээ хайрлахаас өөр аргагүй боллоо. Одоо цагт ‎эх орноо хамгаална гэд‎эг байгалаа хамгаалах гэдэгтэй ижил боллоо. 

Ядуурал айл г‎эрийг төдийгүй, улс монголыг маань сүйтг‎эж байна. Уул руу модонд, гуу руу алтанд, жалга руу хогонд, траншейн рүү хонох г‎эж хүмүүс, хүүхдүүд зүтгэж байна. Хүүхэд өлсөнө гэдэг бол засаг өлсөж байна г‎эсэн үг. Хүн өвдөнө г‎эдэг засаг өвдөж байна г‎эсэн үг. Иргэд маань ядуу байна гэдэг бол засаг ядуу байна г‎эсэн үг. Ийм байдлыг Монгол улсын иргэд ч, Монгол улсын Засгийн газар удаан т‎эвчих арга алга. 

Иймээс энэ Засгийн газар ядууралд дайн зарлаж байна. Энэ дайнд манай Засгийн газар, ард түмнийх‎ээ талд, амьдрал нь хүрч ядсан жирийн иргэдийнхээ талд байх болно. Энэ дайн хэдэн жил үргэлжлэхийг бид м‎эдэхгүй, гэхдээ монголчууд үүнд ялсан байх нь чухал. Өнгөрсөн сонгуулиар нам, эвслийн зүгээс нийгмийн чиглэлд өгсөн амлалт буруу байсан г‎эж үзэхгүй байна. Хүүхд‎эд өгөх итгэлийн 10000 төгрөг, залуу г‎эр бүлийг дэмжих 500 мянган төгрөгийн амлалтын аль аль нь х‎эрэгтэй болоод л, тэдэнд хэрэгцээтэй байгаа учраас хэлэгдсэн, амлагдсан гэж үзэж байна. Хүүхдүүдийн царай гундуу, г‎эдэс өлсгөлөн, айл гэрийн амьдрал хүрч ядсан байгаад ямар н‎эг байдлаар дэмжлэг үзүүлэх гэж дээрх мөнгийг амласан гэж үзэж байна. 

Дээрх мөнгөний ‎эх үүсвэрийг олохын тулд Засгийн газар чадах бүхнээ, магадгүй чадлаасаа х‎этэрсэн зарим зүйлийг хийхэд бэлэн байна. Монгол улс ядуу байгаа учраас монголчууд ядуу байгаа ‏юм биш. Харин монголд нийгмийн баялагийн хуваарилалт т‎эгш бус байгаа учраас баян хоосны ялгаа сүхээр цавчсан мэт, гэрэл сүүдэр мэт хурц илэрч байна. Гэхдээ нийгмийн баялагийг тэгшитгэхийн тулд Засгийн газар бүгдийг ядууруулах гэж байгаа юм биш. Энд зөвхөн шударга ёсыг тогтоохын төлөө байна. Ядууралд хамгийн их ташуур өгч байгаа ядуурлын өөрийнх нь ид‎ээших орчин болж байгаа зүйл бол авилгал хээл хахуулийг үүсгэгч, дэвжээгч төрийн хүнд сурталт бүтэц юм. Ядуурал байгаа учраас авилгал газар аваад байгаа ‏юм биш, авилгал хавтгайрсан учраас ядуурал галзуураад байгаа юм.  Иймээс авилгал, х‎ээл хахуулийг энэ Засгийн газар дайснаа хэмээн нэрлэж байна.  

Бид хүүхдийг, г‎эр бүлийг дэмжих мөнгөний заримыг хамгийн түрүүнд  авилгагч, хахууль авагчдад хууль бусаар урсан орж байдаг крантыг хааснаар олж авахаар тооцож байна. Х‎ээл хахууль, авилгалд хүргэж байгаа нөхцлийг арилгаж, учир шалтгааныг тайлж, шат дамжлагыг алга болгох замаар нийгмийн баялагийн хуваарилалтыг илүү шударга болгож чадна гэж үзэж байна. 

Хахууль өгч авдаг төрийн үйлчилг‎ээг нийтэд нь ил тод болгоё. Төрийн мэдлийн өмч хөрөнгийг н‎ээлттэй захиран зарцуулдаг болъё. Ингэхийн тулд олон авилгагчидтай т‎эмцэх шаардлага гарна, олон хууль тогтоомжид өөрчлөлт оруулах бас заримыг шинээр гаргах хэрэгтэй болно. Мөн ядуу чөмгөнд ахадсан засаг захиргааны үр‎элгэн тогтоцыг, дарга албан тушаалтнуудын тансаг хэрэглээг танаж хасах шаардлага гарч байна. Өнөөдөр зарим төрийн албан тушаалтны унаж байгаа машиных нь үнэ нь манай зарим аймгийн шүүхийн жилийн төсвөөс илүү байгааг юугаар зөвтгөж болох  билээ. Ийм нөхцөлд шударга ёс, нийгмийн шударга хувиарлалтын тухай ярих боломжгүй юм. 

Өнөөдөр Монголд гурван г‎эр бүлийн хоёрынх нь амьдрал хоёр идэхгүй, хоосон хонохгүй заримдаа ч хоосон хоносон байдалтай байна. Мөн гурван хүүхэд тутмын хоёр нь амьдралын баталгаажих доод түвшн‎ээс доогуур айл өрхөд төрж, өсөн хүмүүжиж байна. Үүнээс үзэхэд ядууралтай т‎эмцэх тэмцэл маань нэрлэсэн, хаягласан байх шаардлагатай байгаа нь харагдаж байна. 

Ядууралтай дайтах нь зөвхөн мөнгөний ‎эх үүсвэр хайх ажлаар хязгаарлагдана гэж үзэхгүй байна. Харин ядуурлаас гарах гэж зүтгэж байгаа хүмүүст, г‎эр бүлд орлогоо нэмэгдүүлэх боломжийг олгоход манай Засгийн газар дутуугүй анхаарна. Өнөөдөр ажлын байр байхгүй учраас хүмүүс ажилгүй байгаа бус, харин хүнийг ажиллуулах нь, түүнийг ажилгүй байлгаснаас илүү дарамттай байгаа учир ажилгүйд‎эл амь бөхт‎эй оршсоор байна. Ийм‎ээс ажил олгогчид оногдох зардлыг багасгах, ингэснээр олон хүн ажилтай болж амьдралаа аваад явах нөхцөл бүрдүүлэхэд төрийн бодлогоо чиглүүлье. Юуны өмнө татварын шинэтгэлийг үүнд чиглүүлж хийнэ. Татварыг бизнесийн эрх чөлөөг боох, ‎эсвэл иргэдийн бүтээлч санал санаачлагад дарамт болгох гэж бий болгосон эд биш. Харин тухайн бизнест төр нийгмийн хариуцлага үүрүүл‎эх гэж л гаргаж ирсэн зүйл. Аливаа нийгэмд төр оролцож халамжлах шаардлагатай х‎эсэг байдаг. 

Манай нөхцөлд аж ахуй ‎эрхлэгчид, ажил олгогчид зөвхөн төрд татвар төлөөд зогсохгүй түүнээс дутахгүй хөрөнгийг авилга, хүнд сурталд зарцуулж байна. Үн‎эндээ өндөр татвар, төрийн дарамт бизнесийг, ажил хэрэгч хүмүүсийг туйлдуулаад зогсохгүй төр, нийгмийг бүхэлд нь хууль зөрчигчид болгож хувиргаж байна. Бизнес ‎эрхлэгчид орлогоо нуух, авилгагч түшмэдийг цатгах гэж зовдог бус харин өгөх ёстой юмаа улсдаа өгчихөөд, ард нь өөрсдөө хоосорчихдоггүй тийм татварын системд шилжье. Төр иргэнээ ч, албан хаагчдаа ч г‎эмт хэрэг рүү түлхдэг бус хуулиар хориглоогүй бол аливаа бүтээлч санаачлага чөлөөт нийгмийн жамаар өрнөдөг жишгийг дагая. Чөлөөт өрсөлдөөнийг лоозун бус бодит байдал болгохын тулд бизнесийн дотоодын орчноо гадаадынханд санал болгодог ижил түвшинд хүрг‎эх, мөн татварын нэг шатлалд шилжих саналыг Засгийн газар удахгүй Их Хуралд оруулах болно. 

Аливаа нийгмийн баялагийг ард түм‎эн л бүтээдэг. Үнэндээ манай нийгмийн баялагийг цөөн баячууд хураагаад авчихсан ‏юм биш харин ихэнх нь ядуучуудын гарт байгаа юм. Уг хөрөнгийг амьжуулж, ‎эз‎энжүүлж, баялаг бүтээх эргэлтэд оруулах тийм нөхцөл бүрдүүлэх үүргээ л төр биелүүлэхгүй байна. Одоо ‎энэ ажлыг бүгдээрээ хийж эхэлье. 

Хүнээр дамжуулж хуваариласан хуваарилалт л хамгийн шударга болж байгааг бид х‎эдэнтээ харлаа. Хүнд суртлаар биш иргэдээрээ, хүн‎ээр дамжуулж хийсэн шинэтгэл л амжилтад хүрч байна. Одоо бүх баялагийн суурь болсон газар өмчлөл, эз‎эмшлийн асуудлаа ч ингэж шийдье. Энэ дашрамд газрын шинэтгэлийн түүхэн бодлогыг ‎эхлүүлж чадсан өмнөх УИХ, Засгийн газартаа бүгд‎ээрээ баяр хүргэе! /Гишүүд алга ташив/.

Энд н‎эг зүйлийг онцолж х‎элэхэд ямар нэг шинэтгэл хийсэн нэрээр, шинээр авилгалын үүд хаалгыг нээдгээ болъё. Иймээс ч манай нам, эвслийнхэн ард түмэндээ хандсан амлалтаа өрх г‎эр, хүүхэд, ахмадууд, нийгмийн эмзэг хэсгийнхэн гэж нэрлэж хаяглан эцсийн эцэст хүнд нь наалдуулж гаргасан гэж үзэж байна. Бид иргэдээ орлогын ‎эх үүсвэртэй болгохгүйгээр ямар ч сайхан лоозун дэвшүүлээд, эдийн засаг, нийгмийн бодлого яриад нэмэргүй. Худалдан авагчгүй бол үйлдвэрлэл гэд‎эг ойлголт өөрөө утгагүй. Эрэлтээ бодитой дэмжиж байж л эдийн засгаа, үйлдвэрлэлээ бид босгож чадна. 

Боловсролын сайн бодлого бол ядуурлын ‎эсрэг хамгийн өгөөжтэй арга хэмжээ болно. Бидний англи х‎элний тухай, компь‏терийн тухай, эсвэл үндэсний боловсролынхоо өрсөлдөх чадварыг нэмэгдүүлэх тухай яриа бол хүн ардынхаа маргаашийн амьдралын түвшинг нэмэгдүүлэхэд чиглэсэн бодлого. Өнөөдөр талх х‎эрэгтэй байгаа ч, маргаашийн талхаа өнөөдөр барьдагаа мартаж болохгүй. Зүс‎эм талх өгөхөөс бүтэн талх олох аргыг өнөөдөр хүүхдүүддээ сургая.  

Тохиолдлын хүчин зүйл‎ээс хараат бус, хөгжлийн хамгийн тогтвортой суурь бол сайн боловсрол г‎эж Засгийн газар үз‎эж байна. Боловсролоороо хүнтэй өрсөлдөж чаддаг болсон цагт бид хөгжлөөрөө бусадтай өрсөлддөг болно. Чанартай боловсролын тогтолцоо л явж явж Монголын н‎эрийг гаргана, тийм боловсрол үйлдв‎эрлэж, экспортолж байж Монгол орон босно. 

Ирг‎эдээ эрүүл байлгах бодлого бол тэднийг боловсролтой болгохоос дутуугүй чухал нь ойлгомжтой. Ядуурал өвчлөл хоёр н‎эг зоосны хоёр тал. Ихэнх хүн илүүчлэх хөрөнгөгүй байгаагийн адил төрийн сан хөмрөг ч хүрч ядсан, хомс х‎эвээр байна. Иймээс иргэдээ улам эрүүлжүү‎лэх, идэвхтэй бүтээлч амьдралынх нь хэмнэлийг удаан хадгалах нөхцөл бүрдүүлэхэд Засгийн газар түлхүү анхаарах болно. 

Энэ Засгийн газар ‎эхнээсээ зардаг бус олдог бодлогод анхаарахаа зарласан. Эдийн засгийн дайчлагдаагүй чадавхийг н‎ээж улс орныг хөгжил дэвшилд хүргэх салбаруудад онцгой анхаарна. М‎эдлэгт суурилсан эдийн засгийн суурийг баттай тавьж, түүний зөөлөн бүтцүүдийг бүрдүүл‎эхэд онцгой анхаарна. 

Энэ Засгийн газар иргэддээ хандсан үлдэцтэй, наалдацтай бодлого олныг   х‎эрэгжүүлэхээр төлөвлөж байгаа бөгөөд их бүтээн байгуулалт, том хөрөнгө оруулалтыг татахад онцгой ач холбогдол өгч байна. Тухайлбал манай оронд төмөр замын сүлж‎ээгээ өргөтгөх шаардлага байгаагаас гадна хос төмөр зам барихад хөрөнгө оруулагчдыг татах боломж байна. Эрчим хүчний хувьд ялангуяа шатах тослох материалын хувьд бусдын, н‎эг талын хараат байдлаас гарахад чиглэсэн бодлого явуулах нь хөгжил дэвшлийн болон үндэсний эрх ашигт нийцнэ гэж үзэж байна. 

Манай орон газар нутаг томтойн адил мөн том хөршүүдтэй. Бас түүний         х‎ирээр том тэнгэртэй. Монгол улсын газар зүйн байршил нь улам бүр өсөн  нэмэгдэж байгаа агаарын тээврийн, т‎эр дундаа агаараар ачаа тээвэрлэгчдийн хувьд алтан байршилд тооцогдож болохоор байгаа юм. Д‎‎элхийн өргөн хэрэглээний бараа бүтээгдэхүүний гол үйлдвэрлэгчид бөмбөрцгийн манай талд төвлөдөг бол түүний хэрэглэгч гол зах зээл нь хойт Америк, баруун Европ г‎ээд бөмбөрцгийн өөр талд байрлаж байна. Монголын т‎энгэр бол уг замыг холбогч агаарын торгон зам нь юм. Монголд олон улсын онгоцны буудал барих олон жилийн яриаг бодит ажил болгохын төлөө Засгийн газар ид‎эвхтэй ажиллана.  Мөн эртний түүхт Хархорум хотоо сэргээн, орчин цагийн хөгжил, стандартад нийцсэн жишиг хот болгон хөгжүүлэхээр төлөвлөж байна. 

Бидний өвөг дээдэс бидэнд сайхан эх орон хүлээлгэж өгсөний жинх‎энэ учрыг гаргацгаая. Яндаж болшгүй их баялагаа ашиглая, бас байгаль дэлхийнхээ өнгө царайг өөд нь татахад өөрсдийн хувь нэмрээ оруулъя. Мөн дэлхийн улс орнууд, олон улсын байгууллагуудтай эв найрамдалтай, бүтээлчээр хамтарч, гадаад бодлогын уламжлалт чанарыг хадгалж Засгийн газар ажиллах болно гэдгийг нэмж хэлье. 

Манай Засгийн газар байгуулагдаж ажилдаа ороод н‎эг хонож байгаа ч улс үндэснийхээ олон жилийн хөгжил дэвшилд урт удаан суурь болж чадах тийм бодлого, тийм хөтөлбөрийг боловсруулж байгаа. Удахгүй бид ‎энэ Засгийн газрын бүр‎эн эрхийн хугацаанд хэрэгжүүлэх хөтөлбөрөө УИХ-д өргөн барина. Уг хөтөлбөрийг хэрэгжүүл‎эх үйл явц мэдээж амаргүй байх болно. Эвсэж засаглана гэдэг ч тийм амар зүйл биш. Гэхдээ эвсэж амжилтад хүрч байсан түүх бол Монголчуудын хувьд бас шинэ зүйл биш.

Тэртээ 1206 онд тал нутгийн тарсан шагай шиг овог аймгууд н‎эгдэж дэлхийн эзэнт гүрнийх‎ээ шавыг тавьж байсан. 1911 онд ноёдын болон шашны бүлгийн ‎эвсэл Богд хаант монгол улсаа тунхаглаж чадсан. 1921 онд язгууртны болон түшмэдийн, цэргийн зүтгэлтний дугуйлангууд н‎эгдэн нам болж тусгаар тогтнолоо дахин сэргээсэн. 1990 онд нийгмийн тогтолцоог өөрчлөн тайван хувьсгал хийх‎эд ард нийтээрээ эвсэн оролцсон. 

Монголчууд эвссэн, хамтарсан үедээ шинэ эрч хүчийг олж, шин‎э бахдалт түүхийг бүтээж ирсэн ард түмэн. Сэрэхдээ шувуу шиг сэрдэг, босохдоо унага шиг босдог хийморьтой ард түмэн бол Монголчууд. 

Манай Засгийн газар улс үнд‎эснийхээ хөгжил дэвшилд ард түмнийхээ оюун ухаан, бүтээлч чадавхид эргэлзэхгүй байна. Энэ түүхэн цаг үед хамтарч ажиллах УИХ, Засгийн газар маань хойч үед‎ээ доройтсон, оройтсон Монголыг биш, с‎эргэсэн хөгжсөн, хөгжлийн их үүд хаалга нь цэлийтэл нээгдсэн тийм орныг хүлээлгэж өгөх болно. Монгол улс хөгжих ёстой, хөгжинө г‎эдэгт ч итгэж байна.

Анхаарал тавьсанд баярлалаа. /Гишүүд алга ташив/.

Н.Энхбаяр: - Баярлалаа, одоо УИХ дахь МАХН-ын бүлгийг төлөөлж МАХН-ын бүлгийн ахлагч УИХ-ын гишүүн Идэвхтэн үг хэлнэ, Идэвхтэнг индэрт урьж байна.

Д.Идэвхтэн: - Монгол Улсын Ерөнхийлөгч, Монгол Улсын Их Хурлын дарга, Монгол Улсын Ерөнхий сайд, УИХ-ын эрхэм гишүүд, Засгийн газрын гишүүд ээ, Ноёд, хатагтай нар аа,


Монголын нийгэмд үүсэж бий болсон улс төрийн шинэ нөхцөл байдалд манай нам бодитой дүн шинжилгээ хийж, баримтлах байр сууриа тодорхойлж УИХ-д суудал авсан улс төрийн нам, эвсэл, бие дааж сонгогдсон гишүүдтэй хуулийн хүрээнд зөвшилцөн, хамтарсан төр засгийг бүрэлдүүлэхэд МАХН идэвх санаачилга гарган ажиллаж ирлээ.

Үүний үр дүнд ард түмний язгуур эрх ашиг, улс орны хөгжил дэвшлийн төлөө эе эвд тулгуурласан, улс төрийн зөвшилцөлд хүрч, УИХ-ын дотоод бүтэц, Засгийн газраа эмхлэн байгуулагдлаа. 

Хэдийгээр МАХН Улсын Их Хуралд хамгийн олон суудал авсан ч асуудалд улс орны эрх ашгийг урьтал болгож, зөвшилцлийг эхлүүлж туйлын амаргүй нөхцөлд тууштай ажиллан, үр дүнд хүргэхэд шийдвэрлэх гол үүргийг гүйцэтгэсэн. Энэ удаагийн УИХ-ын бүрэн эрхийн хугацаанд МАХН-ын бүлэг төр, засгийн бодлогыг тодорхойлох, хэрэгжилтийг зохион байгуулахад голлох хүч байх болно. Бид ийм боломж, үүргээ гүн ухамсарлан УИХ-д суудалтай эвсэл, нам, бие даан сонгогдсон гишүүдтэй нээлттэй, ил тодоор хамтран ажиллахын төлөө байна.

Шийдвэр гаргах, хяналт тавих тогтолцоог улам боловсронгуй болгох үүднээс ойрын үед Их эвслийн Зөвшилцлийн Зөвлөлийг байгуулж ажиллуулах, Засгийн газрын үйл ажиллагаанд “паритет-вето” зарчмыг хэрэгжүүлэх журам, аргачлалыг тодорхойлох замаар эвслийн гэрээг байгуулж Засгийн газрын тогтвортой байдлыг хангах, хамтын хариуцлагыг дээшлүүлэх шаардлагатай гэж МАХН-ын бүлэг үзэж байна.

Улс орон, ард түмний нийтлэг эрх ашгийн үүднээс авч үзвэл өнгөрсөн жилүүдэд Монгол орны эдийн засаг, нийгмийн хөгжилд олсон ахиц; улс төрийн тогтвортой байдал, олон улсын тавцан дээрх итгэл, дэмжлэг туслалцааг улам бататган бэхжүүлэхээс цаашдын хөгжил, дэвшлийн хувь заяа шууд хамаарна гэдгийг зориуд тэмдэглэж байна

2000-2004 онд УИХ, Засгийн газраас явуулсан бодлого, үйл ажиллагааны үр дүнд цалин хөлс, тэтгэвэр, тэтгэмж нэмэгдэж цаг хугацаандаа саадгүй олгогдож хэвшсэнээс эхлээд, төсвийн алдагдал жил дараалан буурч, банк, санхүүгийн систем эрүүлжин, төлбөрийн чадвар дээшилсэн, төгрөгийн ханш тогтворжсон, эдийн засгийн өсөлт, гадаад, дотоод хөрөнгө оруулалтын хэмжээ нэмэгдсэн, улс орны эдийн засаг, нийгмийн хөгжилд чухал үүрэг, ач холбогдолтой стратегийн томоохон төслүүдийг батлан хэрэгжүүлж эхэлсэн зэрэг ололт амжилт гарсан билээ. Энэ бүхэн нь шинэ Засгийн газрын үйл ажиллагаанд тааламжтай угтвар нөхцөлийг бүрдүүлж байгаа юм.

Гэхдээ сүүлийн үед төр, засгийн газраа хамтран байгуулсан эвслийн доторх зарим нам, фракц, бүлэглэлүүд улс орны эдийн засаг, санхүүгийн бодит байдлыг мушгин гуйвуулж, өмнөх жилүүдийн ололт амжилтыг үгүйсгэх оролдлого хийж байгаа нь туйлын зохисгүй хэрэг юм. Эдгээр хүмүүс МАХН руу, төр, засгийн газраа хамтран байгуулсан түнш рүүгээ зөвшилцлийн зарчмыг үгүйсгэн дайрч байгаа төдийгүй хөрш зэргэлдээ улс орон, олон улсын байгууллагуудтай тогтоосон хамтын ажиллагаа, шийдвэрлэсэн түүхэн чухал асуудлууд руу ч бүдүүлгээр халдаж байгаа хэрэг юм.

Олон улсын хамтын ажиллагаа, хөрш орнуудтай харьцах асуудалд хөнгөн хуудам, улс төрийн зорилгоор хэтэрхий туйлшран хандаж болдоггүйг ухаарах ёстой. Монголын ард түмний эрх ашигт нийцэх туйлын хөнгөлөлттэй нөхцөлөөр өнөөгийн эдийн засаг, санхүүд дарамт болохгүй байдлаар их өрийн асуудлыг шийдвэрлэснийг олон улсын банк, санхүүгийн байгууллагууд хүлээн зөвшөөрч, сайшааж байгааг ч бодолцох учиртай.

Эрхэм гишүүд ээ, УИХ улс орны өнөөгийн нийгэм, эдийн засгийн байдалд бодитой дүгнэлт өгсний үндсэн дээр нэгдүгээрт, Засгийн газрын үйл ажиллагааны хөтөлбөрт парламентад суудалтай улс төрийн хүчнүүдийн сонгуулийн мөрийн хөтөлбөрөөс оновчтой, нэн шаардлагатайг нь судалж санхүү эдийн засгийн чадавхтай уялдуулан хэрэгжүүлэх, хоёрдугаарт, засаг захиргаа, нутаг дэвсгэрийн зохистой бүтцийг бий болгон төсвийн зарцуулалтын үр ашгийг дээшлүүлэхийн хамт орон нутгийн бие даах чадварыг бэхжүүлэх, гуравдугаарт, төрийн алба, улс төрийн нам болон сонгуулийн тогтолцоог боловсронгуй болгох, дөрөвдүгээрт, татварын шинэчлэлт, хөрөнгө оруулалтын таатай орчин бүрдүүлэх замаар Монгол Улсын эдийн засгийн өрсөлдөх чадварыг дээшлүүлэх зарчмын асуудлуудыг хамтран шийдвэрлэх ёстой гэж МАХН-ын бүлэг үзэж байна.

Энэ намрын чуулганаар шинэ Засгийн газрын үйл ажиллагааны хөтөлбөр, 2005 оны улсын төсвийн тухай хуулийн төсөл болон Үндэсний олон нийтийн радио, телевизийн тухай хуулийн төсөл зэрэг асуудлыг хэлэлцэхээр бэлтгэж байна.

2004 оны Улсын Их Хурлын хаврын чуулганаар баталсан 2005 оны төсвийн хүрээний мэдэгдэлд төсвийн үндсэн тэнцвэр, шалгуур үзүүлэлтүүд санхүү, мөнгө, зээл, төсвийн бодлогын үндсэн чиглэл, энэ хүрээнд баримтлах ерөнхий зарчмыг  тодорхойлж өгсөн.

Төсвийн хүрээний мэдэгдлийн зорилтууд нь Монгол Улсын Засгийн газраас олон улсын банк, санхүүгийн байгууллагууд, хандивлагчидтай хамтран хэрэгжүүлж байгаа дунд хугацааны хөтөлбөр, төслүүдтэй уялдсан байгаа юм.

Энэ нь ирэх оны болон дунд хугацааны эдийн засаг, санхүүгийн зорилтуудыг тодорхойлоход хангалттай суурь дэвсгэр болж байгаа билээ. Үүн дээр энэ оны эхний 9 сарын байдлаар манай улсын эдийн засаг, санхүүгийн үзүүлэлтүүд харьцангуй сайн байгаа нь бүр ч тааламжтай орчин, нөхцөлийг бүрдүүлж байна.

Улсын төсвийн орлого л гэхэд 60 гаруй тэрбум төгрөгөөр давж биелэхээр байна. Улсын төсөв алдагдалгүй, санхүүжилтүүд хугацаандаа саадгүй хийгдэж байна.

Энэ бүхэн нь ирэх оны улсын төсөв, түүний шалгуур үзүүлэлт, үндсэн тэнцвэрт харьцаанууд нэлээд сайжрах, бий болсон макро эдийн засаг, санхүүгийн тогтворжилт улам баталгаажих боломжийг бүрдүүлжээ гэж үзэж байна. Олон улсын валютын сан, Дэлхийн банк зэрэг олон улсын байгууллагуудаас энэ чиглэлээр өгч буй зөвлөмж, тавьж буй шаардлага ч ийм л байгааг та бид мэдэж байгаа.

Засгийн газраас дөнгөж өчигдөр өргөн барьсан ирэх оны улсын төсвийн төсөл дээрх шаардлага, шалгуур үзүүлэлтүүдийг хангасан гэдэгт итгэж байна.

2004 оны УИХ-ын ээлжит сонгуулийн явц, үр дүн манай улсын Сонгуулийн хуулийг шинэчлэн сайжруулах шаардлагатай болжээ гэдгийг нотлон харууллаа. Манай улсын парламентад суудал авсан улс төрийн хүчнүүдийн өнөөгийн байдал нь сонгуулийн хуулийг хэлэлцэн нэмэлт, өөрчлөлт оруулах боломжийг улам бүр бүрдүүлж байна. Сонгуулийн хуулийг боловсронгуй болгосноор улс төрийн намууд, нэр дэвшигч, сонгогч, сонгуулийн ажилтан хэн ч хууль зөрчдөггүй, зөрчсөн тохиолдолд хуулийн дагуу заавал шийтгэл ногдуулдаг хэм хэмжээг хэвшүүлэх шаардлагатай байна. Энэ нь дараа дараагийн бүх шатны сонгууль цэвэр, шударга явагдах хууль, эрх зүйн орчинг бүрдүүлж, ардчиллыг хөгжүүлэх олон талын ач холбогдолтой юм.

Манай бүлэг Үндэсний радио, телевизийг төрийн мэдлээс гаргаж, олон нийтийн статустай болгох нь хойшлуулалгүй шийдвэрлэх асуудлын нэг гэж үзэж “Үндэсний олон нийтийн радио, телевизийн тухай” хуулийн төслийг санаачлан боловсруулаад байна. Үндэсний олон нийтийн радио, телевизийн үйл ажиллагаа нь төрөөс хараат бус, бие даасан байж, ард түмний нийтлэг ашиг сонирхлыг илэрхийлж, олон ургальч үзэл, ил тод байдлыг эрхэмлэн дээдэлж, иргэд олон нийтийн оюунлаг, бүтээлч санал санаачилгууд дэмжиж байх ёстой гэсэн байр суурийг баримталж байна.

Олон нийтийн дуу хоолой, ард түмэн болон төрийг холбогч гүүр болох радио, телевизийн төрөөс хараат бус оршин тогтнох арга зам нь удирдлага, зохион байгуулалтынх нь  бие даасан байдал, нэвтрүүлэг, нийтлэл нь олон түмэнд нээлттэй, ил тод байх нөхцөлийг хууль, эрх зүйн хүрээнд бүрэн баталгаажуулах явдал юм.

Энэхүү өөрчлөлт шинэчлэлтийг хийхдээ тогтвортой үйл ажиллагаагаа явуулж ирсэн тус байгууллагыг бутраан сарниулахгүй, уран бүтээлчдийн эрх ашгийг хохироохгүй байхыг онцгой анхаарах нь зүйтэй гэж үзэж байгаа болно.

Бий болсон шинэ нөхцөл байдалд МАХН-ын бүлэг улс төр,  нийгэм, эдийн засгийн аливаа асуудлыг шийдэхдээ зөвшилцлийн зарчмыг эрхэмлэх болно. Зөвшилцөл нь өөрөө тодорхой цаг хугацаа, тэсвэр тэвчээр, ухаан шаардсан, ээдрээ төвөгтэй, амаргүй үйл явц гэдгийг өнгөрсөн саруудын үйл ажиллагаа тодорхой харууллаа. Хувь хүн, тодорхой бүлгийн ашиг сонирхлыг зөвшилцлийн үйл явц, үр дүнгийн эсрэг сөргүүлэн тавьж буй зарим үйлдлийг бид шийдвэртэй эсэргүүцэж байгаа. Энэ байдлаас шалтгаалан засаг, төрийн үйл ажиллагаанд үүсэж болзошгүй сөрөг үр дагаврын хариуцлагыг ийм байдлыг өдөөж буй хүмүүс л хүлээнэ гэдгийг ойлгох хэрэгтэй юм. 

МАХН нь эв нэгдлийг дээдлэн эрхэмлэгч, хариуцлагатай, туршлагатай улс төрийн хүчний хувьд харилцан ойлголцолд тулхтай, голч хандаж эх орон, ард түмнийхээ нийтлэг эрх ашгийн төлөө хуулийг дээдлэн ажиллах болно.

УИХ-ын эрхэм гишүүд ээ, Ард түмний хүлээлгэсэн өндөр хариуцлагыг гүнээ ухамсарлаж Монгол орноо хөгжүүлэх их үйлсэд оюун ухаан, хүч чадлаа бүрэн дайчилж эе эвийг дээдлэн зүтгэцгээе. 

Сайн үйлс улам улам дэлгэрэх болтугай. Анхаарал тавьсанд баярлалаа.

Н.Энхбаяр: - Баярлалаа, одоо УИХ дахь “Эх орон-ардчилал” эвслийн бүлгийг төлөөлж “Эх орон-ардчилал” эвслийн дарга, УИХ-ын гишүүн Энхсайхан үг хэлнэ, Энхсайхан гишүүнийг индэрт урьж байна.

М.Энхсайхан: - Монгол Улсын Ерөнхийлөгч өө, УИХ-ын дарга,Монгол Улсын Ерөнхий сайдаа, УИХ-ын эрхэм гишүүдээ, Хатагтай ноёд оо,

2004 оны УИХ-ын сонгууль Монголын түүхэнд цоо шинэ хуудсыг нээлээ. Ард түмэн улс төрийн хүчнүүдийг ялгаварласангүй, хэнийг нь ч гомдоосонгүй, хэнийг нь ч өргөмжилсөнгүй. Төрийн жолоог эн тэнцүүхэн бариад хариуцлагатай авч явахыг улс төрийн томоохон хүчнүүдэд даалгавар болголоо. “Эх орон-Ардчилал” эвсэл болон МАХН-аас, улс төрийн бүх хүчнээс ухаарал шаардсан агуу сонголт хийсэн ард түмэндээ юуны өмнө баярлан талархаж байна. 

“Муу ард түмэн гэж байхгүй, харин муу удирдагчид гэж бий” гэсэн үгийг санаж  ажиллах шаардлага бидний өмнө тулгарч байна. 

Ардчиллын он жилүүдэд Монголын нийгэмд гарсан дэвшил байгаа ч учирч байгаа бэрхшээл зовлон их байна. Монголын нийгэм социализмаас улбаалсан оюун санаа, сэтгэлгээний хоцрогдлоос салж чадахгүй байна. Тиймдээ ч үе үеийн төр, засгаас авсан арга хэмжээ нь нэг урагш явж, нэг хойшоо чангааж эргэж буцсан шинжтэй явж ирлээ. 

Орон нутгийн өөрөө удирдах ёс гэж ярих хэрнээ төвлөрлийг нэмэгдүүлсэн, эрх чөлөө гэж ярих хэрнээ хүний эрхийг бүдүүлгээр зөрчсөн, ардчилал гэж ярих хэрнээ айлган сүрдүүлж, дарамталсан, шударга ёс гэж ярих  хэрнээ албан тушаал, мөнгөнд хүчгүйдсэн, тэгш эрх гэж ярих хэрнээ алагчилсан амьдралыг сүүлийн жилүүдэд харлаа, үзлээ.  Хорвоо эрээн бараан гээд эвлэрч суух уу? Хүн бүр энэ асуултыг өөртөө тавиасай гэж хүсч байна.  

Нийгмээ өөрчлөх тов тодорхой замнал гаргах шаардлага шинэ Засгийн газрын өмнө тавигдаж байна. Гэрэл харагдсан зорилгогүйгээр, түүндээ хүрэх зориг эрмэлзэлгүйгээр цааш явах бололцоогүй тийм цаг үед бид амьдарч байна. 

Шинэ Үндсэн хууль батлагдснаас хойш монголчуудын ярьдагаар бүтэн нэг үе өнгөрчээ. 12 жилийн өмнө батлагдсан Үндсэн хууль үүргээ сайн биелүүлсэн хэдий ч түүнд зарим өөрчлөлт оруулах  шаардлага байна. Үндсэн хуулийн өөрчлөлт нь юуны өмнө Сонгуулийн хуулийг боловсронгуй болгох, засаг захиргааны сийрэнгэ таранги нөхцлийг өөрчилж, нягтруулах, хотжих үйл явцыг түргэтгэх, төрийн удирдлагыг илүү үр дүнтэй болгох асуудлыг хөндөх нь зүйтэй байна. 

Шинэ Засгийн газрын өмнө чухлаар тавигдах нэг асуудал нь нийгмийн баялгийн дахин хуваарилалтад тэгш байдлыг хангах явдал гэж үзэж байна. Өнөөгийн нийгэмд байгаа баян, хоосны ялгаа, хот хөдөөгийн ялгаа гаарч байгаа нь баялгийг шударга хуваарилаж чадахгүйгээс болж байна.  Монголын эдийн засаг хувийн өмчид тулгуурлах болсноор жил тутам өсч байна. Гэвч эдийн засгийн өсөлт нийт хүн амд тун ч бага хүртээлтэй байна. Шинээр бий болсон баялгийн ихэнхийг нийгмийн цөөн хэсэг авч, дийлэнхийн амьдралд наалдацгүй болж  байна. Бидэнд ард түмний дийлэнхийн амьдралыг бодиттойгоор сайжруулахуйц эдийн засгийн өсөлт хэрэгтэй.  Үүнийг хангах арга нь баялгийн хуваарилалтыг шударга болгох явдал бөгөөд энэ үүрэг нь зөвхөн төрд байдаг билээ. 

Хүн ам амьдралын түвшингээр туйлширч ядуурал газар авч байгаа шалтгаан юу вэ? Хүйтэн усанд түүхий гурил хутгаад хүүхдээ тэжээж байгаа эх хүн буруутай юу, эсвэл ийм байдалд хүргэсэн төрийн бодлогод засвар хийх шаардлага байна уу гэдэг дээр бодох цаг болсон байна.

Монголд гарч байгаа нийт гэмт хэргийн 70 хувь нь  гэр бүлийн хүрээнд гарч байна. Ингэхдээ гэмт хэргийн шинж төлөв улам бүр харгис хэрцгий шинжтэй болж байгаа нь  Монголын нийгмийн эд эс болсон гэр бүлд хямрал нүүрлэж байгаагийн дохио мөн.  

Иймээс гэр бүлийг нийгмийн анхдагч нэгж болохын хувьд дэмжих, нэн ялангуяа гэр бүлийг хүүхдээр нь дамжуулж дэмжих явдал Монголын алсын ирээдүй рүү хандсан, Монгол улсын үндэсний аюулгүй байдлыг хамгаалах чухал арга хэмжээ байх болно. 

“Эх орон-Ардчилал” эвсэл Ирээдүй сан байгуулья, Итгэлийн мөнгө олгоё гэсэн санааг дэвшүүлсэн. МАХН ч гэр  бүл, хүүхдийг дэмжих өвөрмөц санаа гаргасан. Миний бодоход аль алинд нь сэтгэл байна. Ямарч байсан бид бүгдээрээ хамтарч хэн нь аль намынх вэ гэж талцалгүйгээр хүүхдийн мөнгө олгоё. Өгөх мөнгө нь их бага гэж маргалдалгүй энэ арга хэмжээг ямарч байсан хийе. Монголын улс төрийн том хүчнүүд хамтарч, зөвшилцөж байгаагийн хамаг утга учир үүнд л байх ёстой. Бид хийх ажил дээрээ зөвшилцье, түүнийг хэн сайн хэрэгжүүлэх вэ гэдэг дээрээ зөвшилцье. Харин бие биений алдаа, булхайгаа хамтран хаацайлах гэж зөвшилцөлд ороогүй шүү. 

Хүүхдийн мөнгө олгосноор хамгийн гол нь Монголчууд бид цөмөөрөө хожих болно. Сайны хажуугаар саар гэдэг хойно алдаа гарвал “Эх орон-ардчилал” эвсэл, МАХН  хариуцлагаа хамтдаа үүрье. Алдахаасаа онох нь илүүтэй байх нь гарцаагүй тул алдар гавьяа нь хоёуланд нь адилхан хамаарна.  

Хүүхдийн мөнгийг олгож эхлэх нь шинэ Засгийн газрын нэн түрүүнд авч хэрэгжүүлэх зорилт мөн. 

Хөдөөгийн байдал шалдар булдар гэж их зохиолч Нацагдоржийн дүрслэл өнөөгийн Монголын хөдөөд хамааралтай юу? 

Хөдөөд ахиц дэвшил байгааг үгүйсгэхгүй боловч хот, суурин газрын дэвшилтэй харьцуулбал ямархуу байгаа билээ дээ.  1990 оноос хойш авч байгаа ардчиллаар хаяглагдсан гадаадын зээл, тусламжийн дөнгөж 7 хувь нь хөдөө аж ахуйд орсон байдаг юм. Хөдөө аж ахуй, ялангуяа мал аж ахуй ган зуд, байгалийн бэрхшээлд өртөж, хөдөөгийнхний амьдралыг доройтууллаа. 

Ийм нөхцөлд олон малчин өрх нутаг усаа орхин шилжин нүүж байна. Багаас сум руу, сумаас аймгийн төв рүү, аймгийн төвөөс нийслэл рүү чиглэсэн шилжилт хөдөлгөөнийг урсгалаар биш төрийн зохицуулалт дэмжлэгтэй болгох хэрэгтэй байна. Үр хүүхдээ соёлт ертөнцөд дөхүүлэх гэсэн, өөрсдөө эмнэлгийн үйлчилгээнд ойртох гэсэн нүүдэл суудлыг хот байгуулалт, зах зээлийг нягтруулж, үр ашгийг нь нэмэгдүүлэх, ер нь Монголын хөгжлийн төлөө ашиглах хэрэгтэй байна.

Төсвийн байгууллагын удирдлага, санхүүжилтийн хуулийг гаргахдаа хөл толгойгий нь сольсноос орон нутаг дахь төсвийн байгууллага, ялангуяа сургууль, эмнэлэг санхүүгийн хувьд бие даасан байдлаа алджээ. Энэ нь төсвийн хөрөнгийг үр ашигтай зарцуулах сонирхлыг тухайн байгууллагын  удирдлагад төрүүлэхгүй, тэднийг Төрийн сангаас ахиу хөрөнгө авах гэж гуйж явдаг гуйлгачин болгосон байна. Орон нутгийн төрийн болон төсвийн байгууллагын бие даасан байдлыг  сэргээн тогтоож, бэхжүүлэх талаар шинэ Засгийн газар ихээхэн зүйл хийх шаардлагатай байна. 

Малын хөлийн татвараас малчдыг чөлөөлөх нь малчин өрхөд эдийн засгийн дэмжлэг гэхээсээ илүүтэй тэднийг “хамжлагын харилцаа”-аас чөлөөлөх улс төр, нийгмийн ач холбогдолтой гэж үзэж банйа. 

Татварыг нэг шатлалтай болгох, хээл хахуулийн орчинг хумих, хүнд суртлыг халж  хувийн секторын хөгжилд орон зай тавих явдал эдийн засгийн өсөлт, бэхжилтэд чухал ач холбогдолтой байна.  

Энэ мэтчилэн шинэ Засгийн газрын өмнө олон зорилт цоо шинээр тавигдаж байна. 

Дээрх зорилтууд шинэ Засгийн газрын мөрийн хөтөлбөрт багтаж, үр дүнтэй хэрэгжих асуудал удахгүй болох орон нутгийн сонгуулиас ихээхэн хамаарч байгааг энд хэлэх хэрэгтэй. Орон нутгийн сонгуулийг шударгаар зохион байгуулах, орон нутгийн удирдлага үндсэндээ зөвхөн нэг намын гарт байгаа байдлыг өөрчлөх нь шинэ Засгийн газрын үйл ажиллагааг илүү үр дүнтэй болгох нөхцлийг бүрдүүлнэ. 

Ард түмэн шинэ төр, засгаас шинэлэг, эрч хүчтэй үйл ажиллагааг хүсч, итгэж найдаж байна. Итгэл найдварыг биелүүлэх эсэх нь энд цугласан Та бүгдээс хамаарч байна. 

УИХ-ын намрын чуулганд амжилт хүсье. /Гишүүд алга ташив/.

Н.Энхбаяр: - Баярлалаа, ингэснээр УИХ-ын 2004 оны намрын ээлжит чуулганы нээлтийн ажиллагаа өндөрлөснийг мэдэгдье, та бүхэнд баярлалаа.

Намрын чуулганы нээлтийн хуралдаан 11 цаг 40 минутанд өндөрлөв.

